
АБРАНСЫ
Алакә

Актәи ахы

Иҟаиҵеит абду акьанџьа –   ахы  шәҭылхын, 
агәҭаҿы иаман абла ҭшаша ҧшӡақәа, 

аҧынҵа, аҿы. Аиҧка шәҭлыхын, анапқәа мҵәы-
жәҩан, ауаҩ шьапқәа аҵан. Ари акьанџьа шана 
абду иҟаиҵеит амҿы иагәылцәаан. Иҟаҵаны да-
налга, акраамҭа дхәыцуа дтәан, хьӡыс иаиҭарыз 
иӡбон. Нас иҩит хажәак:

«Абзиабара, амра, анасыҧ».
Актәи ажәа ҩ-нбанк алиҧшааит, аҩбатәи 

ажәагьы – ҩ-нбанк, ахҧатәи ажәа –   х-нбанк. 
Иит акьанџьа ахьӡ –   Абрансы.

Ахьӡ аниы, иаргьы аҧсы ҭалт. Уи аҽны абду 
имоҭа Арифа лан амшын ахь дылгон ҧсшьара. 
Лымаҭәақәа зҭаз ларҭмак кны аҩны даадәылҵит, 
лабду днаидгылан, «бзиала» – ҳәа ихәда лнапы 
акәыршаны дгәыдылкылеит.

«Амҩа бзиа бықәлааит, амшын аҟны ихара-
ны бмыӡсалан, ишәарҭоуп».

«Умшәан, даду, умшәан, амра сҽаршәны, 
сызхара сыӡсаны саауеит».



6

«Ари ҳамҭоуп, снапала иҟасҵеит», – абду 
иаацәыригеит акьанџьа.

«Ари иахьӡузеи?» – лҳамҭа деигәырҕьаны 
днаҵааит Арифа.

«Абрансы ахьӡуп».
«Абрансы, уара иуҭахума амшынахь ацара?»
«Бахьцозаалакгьы сбыцзар сҭахуп!»
«Аах, изакә насыҧузеи, гәыкала, ҧсахрада 

ҳаиҩызцәахар?»
«Гәык ала, ҧсахрада ҳаиҩызцәахоит». –  Аб-

рансы абжьы ҵарыхәҵәаӡа иаргеит. Убасҟан 
иагәалашәеит иара иамаз ацәаҩақәа. Уи иа-
бон ауаа ирымбоз аҟәышрақәа. Абрансы 
блаҟәышла Арифа иналыхәаҧшит: «Илылшома 
ари аиҩызара иаша аныҟәгара» – ҳәа…

Абрансы, Арифеи лабдуи ирыхәаҧшуа ҿымҭ 
ихәыцуан.

«Ари адунеиаҿ ииуеит алшара дуқәа злоу ауаа 
қьиақәа, аха ауаҩы ихы ааирҧшаанӡа, аӡәгьы 
издырӡом уи дзакәхо. Ауаа рзы уи еилкаам, аха 
сара сагьышәҭуп, сагьуаҩуп, исымоуп аҧсабара 
амч аҟәышра. Убри аҟынтәи сара избоит ауаа 
ирымбо.

Дызусҭада Арифа?
Ари аӡҕаб хәыҷы илыкәыршаны иҟоу ауаа 

зегьы реиҳа илылоуп алашара, аха уи зегьы рзы 
имаӡоуп. Сара исцәаҩаӡам аӡәгьы илахьынҵа 
иаҳәара, – Абрансы абду инаихәаҧшит, алахь 
ааиқәнаҵеит:

«Уи лассы дыҧсуеит, имчқәа илӡаара иаҿуп. 
Ишҧалхылгари ари ааха Арифа? Уи раҧхьаӡа 
иҧылшәараны дыҟоуп агәырҩа захьӡу».

«Баала шьҭа, баала», – дааццакит Арифа 
лан, аҩны иаадәылҵыз. Арифа дҩагылеит, 
лабду инапқәа аалшьышьит: «Бабаду, унапқәа 
қьиоуп», – лҳәеит. Абду бзиала ҳәа наиаҳәаны, 
амшынахь дцеит уи аҽны. Мышқәак рышьҭахь 
дыҧсит абду: агәылацәа еизеит, аҭынхацәа ргәы 
далдырси, дырҵәыуеит. Нас иара бзиа иахьибоз 
ахәаҿы дыржит.

Арифа лан илдыруан лыӡҕаб дыш-
гәыбылҩыз. Дахычмазаҩхар ҳәа дшәан, 
ахәҷы амшынахьынтә даалымгеит, акгьы 
лалымҳәеит.

Ҽнак ан дцан Арифа аҩныҟа даалгеит. 
Дналыдтәалан илалҳәеит ауаҩы наӡаӡа ари 
адунеиаҿ дшызнымхо, ицәеижь шажәуа, ишҧсуа. 
Уи есымшагьы ишыҟалало аҧсҭазаараҿы, насгьы 
уаҩы агәырҩацәгьа иҽаиҭар ишҟәышрам…

Арифа хәҷы илаҳаз лгәырҩеит, лыкьанџьа 
Абрансы лгәыдкылан дхәыцуан лылахь 
еиқәҵаны. Ҧыҭрак ашьҭахь лгәы лырҿыцын 
адәахьы дцеит. Дхәыцуа Аҧсны ашьха ҧшӡақәа 
днарҿаҧшит:

«Шәара ииуа зегь шәааӡоит, урҭ бзиа 
шәырбоит, нас иҟаӡамызшәа инықәбоит, џьо-
укы еиҭах ирызҳауеит. Шәара ашьхақәа, урҭ 
зегьы шәгәалашәоу, ишәхашҭуоу? Иабацои 

ауаа рқьиара дара аныҟам? Издыруада аду-
неи ду хызҟьо ашәҭқәа, ауаа иҟаз рқьиара 
иахылҵуазар?»

Арифа лнапы ҧшқақәа лгәы инадлырҕәҕәалт: 
«Аӡәгьы издырӡом шаҟа аҧсҭазаара бзиа избо 
–   уи ҳәаадоуп».

«Сара исҭахуп, адунеиаҿы ауаа, анасыҧ ры-
мазарц, игәырҕьаларц, иччаларц. «Исцәымҕуп 
ауаа анҵәуо, ианыгәырҩо, уи гәыҭшьаагоуп, 
– Абрансы иаӡбеит Арифа дажьжьарц, инышь-
ҭыҧрааит илхаҧыруа, амҵәыжәҩақәа ирҳәон: 
–   Имыцәааит бгәаҿы агәырҩа иарҿыхаз ауаҩра 
ҳаракы».

Нас амҵәыжәҩа шанақәа ддырҭынчын Арифа, 
гәырҕьарак дааимнадеит, днеин ҭынч ахәмарра 
дналагеит.

Абрансы тәаны блаҟәышла илыхәаҧшуан.

Аҩбатәи ахы

Аҧсҭазаараҿы анасыҧаз ианықәҧатәу аамҭа 
иҭагылоит ҧсы зхоу. «Уи аамҭа ааит», – аб-
жьы аргеит шарҧазык акьанџьа Абрансы. Ари-
фа ацәа даалҵын лиарҭа даақәтәеит. «Ах, шаҟа 
ацәа хаа салааз, сумырҿыхар ҟамлози?»

«Арифа сыхаара, сҩыза гәакьа –   иҟалеит 
арыцҳара!»

«Уҽынкыл, Абрансы, ҧхыӡцәгьа убама?» – 
Арифа илгәырҧханы дааччеит.

«Нас, санурҿыхах скәашоит, сара ус исҭахуп. 
Аах, инасыҧуп агәырҕьараҵәҟәа» – днеины му-
зыка ссирк наҿалыршәын, дкәашо днықәлеит, 
ашәаны илҳәон:

«Усцәымцан схәыҷра анасыҧ, усыцкәаша 
анасыҧ. Икәашааит сқәыҧшра, уи ашықәсқәа 
сырҭоуп. Шьыжьтәи аӡаӡа шәҿаҳәҳәы – аҵар 
шәшәаҳәала. Ашьха урывҵны, амра, ушәахәа 
ҳазҟьала. Адунеи зегь гәырҕьахәуп шьыжьы, 
сара сқәыҧшрагь шьыжьуп».

Дыччон, дгәырҕьон, деихатыруа Арифа 
дкәашон, ашәаны илҳәон:

«Сара сыдгьыл сақәлоуп – сыжәлар ршьала, 
сара адгьыл сақәлоуп – сыжәлар рбызшәала!

Адунеи ауаҩы дыҟанаҵ игәырҕьаларц скәа-
шоит. Алахҿыхра ауаҩы даражәуам, ееи, абыр-
гцәа, аҳәса, ахацәа, шәмажәырц шәҭахызар 
шәсыцкәаша, сара!.. Шәа шәангәырҕьо исы-
моуп насыҧ, насыҧ, насыҧ…» – дгьежьуа дыч-
чон.

Уи акәашарагь лара иаҧылҵаз кәашаран.
Итәаны илыхәаҧшуаз Абрансы, иҵәуо ине-

ины Арифа лнапы инахеит: «Еилкаа акы, сара 
сыхәмаруам, иҟалеит арыцҳара!»

Арифа дааҭгылеит:
«Абрансы, уҵәуо ианакәзаалак усымбацызт, 

исаҳәа цәгьарас иҟалаз?»
«Баала, иҟалаз ббап», – еиманы аҧенџьыр 

инкылҧшит. Ашьхақәа хҟьаны иаауан алашьца-

ра иҵагыланы ар лашьца. Раҧызаҩ Алашьцара 
ду зыхьӡыз раҧхьа дгылан.

Раҳәақәа анырҟьалак, аҽыҧҳәа амца ҩар-
хылҵуан, уи амца ала ашәаҧыџьаҧ рбылуан, 
ажәлар ндырҵәон.

Арифа лнапқәа лгәыдырҕәҕәаланы, илуа 
дақәымшәо дыҧшуан. Игәаҭеиуа инеиҩеиуан 
Абрансы: «Еиқәырхатәуп, ҧсы зхоу зегьы! 
Ажәлар аныҟам бзиа избода адунеи аҧшӡара?»

«Иҟаҳҵарызеи, ак ӡбатәуп», – даагәаҭеиит 
Арифа. Абрансы  ааҭгылт,  Арифа  илыхәаҧш-
уагьы иаацәажәеит: «Ибдыруаз аҧсҭазаара бзиа 
дабоит, аҧсҭазаара бзиа избо. Ҧсы зхоу зегьы 
еиқәзырхарц иқәҧо аҧсабарагь ицхраауеит».

«Иагьа ус акәзаргьы, ак ӡбатәуп», – дхәыцуан 
Арифа дгыланы.

Убасҟан иаҕьны аӡә ашә днас-насит.
Арифа лхы дааҩахеит: «Иҟаҳҵарызеи, Аб-

рансы, иааҳартрыма ашә?»
«Сымҵәыжәҩақәа ирҳәоит, уаҩ рыцҳак 

ашәаҿ дгылоуп ҳәа, ишәарҭам, иаарты».
Арифа днеин ашә аалыртит.
Ашә даалагылт уаҩ быргк, ихьаҭражә 

иазқәынҵаны.
«Еи, аҧҳәызба, бӡырҩы! – иҳәеит уи, – Ала-

шьцара ду абри ааҵәа азна ахьы лыҭ, илкыу 
лқьиареи лылашареи сҧырхагамхо иҟалааит 
ҳәа бзааицҳаит. Ибдыруаз, Алашьцара ду ииа-
аиуа дшыҟам!»

«Уи заанаҵ аӡәгьы издырӡом, ииааиуа дыҟоу 
дыҟаму», – лҳәеит Арифа дцәыҵыҧшшәа ди-
хәаҧуша.

Ашырҳәа аҧенџьыр ашә аартны аҧсабара 
днықәҧшит.

«Сара бзиа избоит арҭ ашьха ҧшӡақәа, 
исҭахуп игәырҕьахәӡа амра рхаҧхаларц. Ис-
ҭахуп аҵар гәырҕьо ашәа рҳәаларц. Ҳзааӡо 
аҧсабара аиаҵәареи анасыҧи агымзарц». – Нас 
даахьаҳәын, абырг днаихәаҧшит:

«Аах, уара, ахьы иамҵахырхәо уца наҟ! Сара 
сыҧсы ахьынӡаҭоу ауаа рзы алашареи, ауаҩреи, 
ақьиареи сыҧшаалоит. Сбызшәеи сыжәлари 
ахьы азы исзыҧсахуам, урҭ бзиарак ианиарц 
азы сшықәҧо сыҧсыр еиҕьуп».

Абырг дынцәыҵаччеит: «Еех, бгаӡоуп… Ауаа 
ирзеиҕьу рбар, ақьиара ҟазҵогьы иаҩсуеит, 
ацәгьара ҟазҵогьы дрычҳауеит».

«Иудыруоу, абырг, ауаа зегьы ҳуаауп, аҧсаатә 
реиҧш бызшәала ҳаиҧышм ҳаргьы.

Есымшагьы ауаа дрылазароуп зегьы ирыхәо 
иашьҭоу, абри азы иара акгьы шимауа агәра 
анигогьы. Ауаҩы уаҩрала дыҧшӡоуп».

Аҵлаҳәысҭа даахәыцит: «Нас, ибҭахым ахьы? 
Алашьцара ду бнаҿагылоит, аха қьиарыла 
аиааира узгом. Бара ибымоу бхәыцра, алашара 
бымхра аӡәгьы илшом, – баҵахар бҭагылазаашьа 
базхәыц».

«Уца, уца, абырг, ухьы рыцҳахә уманы, сара 

сымч сыжәлари аҧсабареи ирысҭоит!» – Арифа 
ашә налыркын днатәеит.

Абырг дхынҳәны дцеит.
Адәахьы иго иалагеит Алашьцара ду ири 

иареи раҳәақәа рышьҭыбжь, аҳәҳәабжьқәа, 
аҵәыуабжьқәа, аҵлақәа былуан, ашәҭқәа ҩон.

Арифа урҭ зегьы аҧенџьыр аҟынтәи илбон, 
дыгәжәажәо аҩны дааҩналт: «Ажәлар ҭахоит, 
сызларыхәарызеи?

Баша сыҧсы ҭоума ари адунеиаҿ, исымаӡами 
сара амч?

Мап, исзымыӡбеит ауааи, ашәҭ ҧшӡақәеи, 
аҵиааи сызларыхәаша акгьы».

Днатәан лылаҕырӡ дахәаҽуа дҵәуон Арифа. 
Убасҟан иҟалеит ашана. Арифа лылаҕырӡқәа 
ирылҵит Аҭарчы ҟаҧшьы, аҩныҵҟа ажәлари 
аҧсабареи ргәаҟра шҳамны иҭалеит.

Арифа уи Аҭарчы зызкыз лдырит. Дгәырҕьеит. 
Игәырҕьеит акьанџьа Абрансы: «Ари иааироуп», 
– абжьы ҵарыхәҵәаӡа иаргеит.

«Иаҭахуп амшәара, аиааира жәгарцаз», – 
аҳәеит Аҭарчы ҟаҧшьы.

«Зегь еилкаауп», – лҳәеит, дынкахәыцуа 
Арифа.

Адырҩаҽны ианааша, Арифа лыкьанџьа Аб-
ранси Аҭарчы ҟаҧшьи лыманы ахәы ҳаракы 
дыҩхалеит.

Абрансы амҵәыжәҩақәа анааиҵнах, музыка 
ссирк нахылҵит.

Арифа иаҧылҵаз ашәа ҳәо, акәашара далаге-
ит, зегьы иахьырбарҭаз дықәгыланы.

Игылт ар еиқәаҵәа, иззааз рхашҭны, урҭ аму-
зыкеи акәашареи ихнахны иҧшуан.

Ажәларгьы ргәырҩа рхашҭны игәырҕьон, 
Ахьы зманы инеиз, уиала ақьиара аазхәоз абырг, 
иибаз џьеишьеит.

«Аҟазара ду иаиааиуа мал ыҟаӡамзаап, 
ашьажәыҩгьы уи дыхнахуазар», – иҳәеит иааҵәа 
нышьҭаҵаны дыҧшуа. Зымҵәыжәҩақәа амузыка 
ссир рҳәоз Абрансы, Аҭарчы ҟаҧшь аҿыҵакны 
инышьҭыҧрааит ар еиқәаҵәа ирыланаршәит.

Алашьцара ду иаҧхьа Аҭарчы нкашәан, 
иааччеит, нас илацәҟәит. Алашьцара ду уи 
агәырҕьара даргәаауан, иаҳәа ҭкәыцәаа длас-
ны Аҭарчы анҧижәа, уи иҭаз ашҳам ажәлари 
аҧсабареи рҳақ-ргәаҟра, иҧҭашкәакәан ар 
лашьца инарылачын иашьит.

Игәырҕьеит аҧсабара, ишәаҳәеит аҧсаатә, 
Алашьцара ду ири иареи нкабеит, уаҩы имбо.

Убасҟан ихәыцуа иаацәажәеит Абрансы, 
Арифа илыхәаҧшуа:

«Аҧсҭазаараҿ аиҿагыларақәа рацәоуп, аха 
ҧсшьаха амам акы.

Ауаатәыҩса рыҧсҭазаара ыҟанаҵ, иҟалоит 
алашьцареи, алашареи злоу ауаа. Урҭ реиҟаратә-
ра залшом – еиҿагылоуп, қәҧароуп. Алашара 
злоу анырацәоу, аҧсҭазаара анасыҧахь ихалоит, 
ианмаҷу, алашьцара аҳра ауеит». 



14

«Уиашоуп, Абрансы, уи иахҟьаны ауаа ахьгәа-
ҟуа анасыҧ ыҟам рҳәоит, аха анасыҧ ыҟоуп, уи 
ауаҩы иҧсҭазаароуп», – лҳәеит Арифа.

«Анасыҧаз есымша иқәҧалатәуп, аиҿагы-
ларақәа ириааилатәуп», – абра еиқәшаҳаҭхаз 
Арифеи Абранси аҩныҟа ихынҳәит.

Ахҧатәи ахы

Ҽнак Арифа лаб абнахьтә илзааигеит 
аҟармаҵыс шәаҳәаҩы. Уи аихац иҭеикырц 
иҭахын, аха диҳәан ус ауадаҿы иҧыруа ишыҩназ 
инижьит. 

Арифа апианино днаҿатәаны арҳәара дана-
лагалак, иара лаҧхьа инықәтәаны ашәак аҳәон 
шьхакы иазкны.

Ҽнак, иџьашьо Аҟармаҵыс дназҵааит: «Исаҳәа, 
издырырц сҭахуп ашьха ашәа зазуҳәо?»

«Уи ақьиацәа рышьхоуп, уа сынхон сара, 
абра саанагаанӡа», – аҳәеит Аҟармаҵыс.

«Нас иуцәымҕума са сҿы уахьыҟоу?»
«Аа… базхәыци, бгәырҕьарызу абнаҿ быма-

цара бынхар, бгәакьацәа бымбо?»
«Оо! Мап, мап… уи рыцҳарахон сара сзы».
«Убасоуп, сқьиа, ибдыруаз, саргьы аҧсаатә 

рыда сышгәаҟуа».
«Саҭамыз, Аҟарамаҵыс, уисҭоит ахақәиҭра». 

–  Арифа дҩагылан, аҧенџьыр ашә аалыртит. 
Аҟармаҵыс налеихырхәан, инықәҧраан ицеит.

Мышқәак аниас, Арифа лҵатәқәа лхы 
рзылышьҭит – илхашҭит Аҟармаҵыс.

Ҽнак Абрансы шҵәыуоз лбеит Арифа.
«Иухьзеи, узырҵәуозеи?» – иџьашьо уи дназ-

ҵааит.
«Сгәыкуеит, Аҟармаҵыс абжьы гәхьааз-

гоит», – аҳәеит Абрансы.
«Ииашаны иуҳәома?»
«Ааи…»
Арифа аҧенџьыр аалыртын, ашьха ҳарак 

днаҿаҧшит. Уи ашьха акалҭахь шәаҧыџьаҧ 
еҵәала иҭаҳәҳәан, ахахьы ӡынгьы-ҧхынгьы 
имӡыҭуаз асы бымбыл ықәжьын.

«Абри ашьхаҿоуп Аҟармаҵыс ахьынхо, 
иҳалшару уареи сареи абри аҩыза ашьха ҳарак 
ду ахалара?

«Ауаҩ илшо ахьидыруа – амҩа данықәу ауп, 
ҳдәықәлап, иҳалшар ҳхалоит, иҳалымшар –  
ҳхынҳәуеит», – аҳәеит Абрансы.

«Адырҩаҽны Арифа Абрансы лыманы 
ақьиацәа рышьха дхаларц, уа инхо Аҟармаҵыс 
шәаҳәаҩы дазыӡырҩырц амҩа дықәлеит. Да-
хьцоз иаалыкәыршан ашьха дуқәеи ахәы 
ҧшӡақәеи лбон. Аӡыхьқәа ахьхьаҳәа аиҩхаақәа 
рҿы ахаҳәқәа ирцәыҵхәраа, ихьшәашәаӡа, иҧсы-
ршьаган илҧылон.

Арифа дышцоз ӡиас дук агәгәаҳәа еилаҽҽо им-
ҩасуаз дынхықәгылт – иртәуп, аха аӡы аҕьуп, 
цашьа амамызт. Дхәыцуа дынхықәгылт ак 
лыӡбарц.

Убасҟан, абна иалыҧрааит Ахьшьыцба, 
уаҩышәара иауз, аҧсаатә шьапқәа шәпан, иҕә-
ҕәан. Амҵәыжәҩақәа акәаҧсан, аҧыц ҵарын, 
аха алакҭа, аҧшышьа ҭынчын, иҟәышын. Ҭынч 
аҽыриашаны, уаҩҵас иныҟәон. Арифа уи аны-
лба дназҵааит:

 «Исаҳәа, ҳаҭыр зқәу, уара узусҭада?»
 «Сара ахәыцра лаша змоу ауаа сырҧылоит, 

исыхьӡуп Фартуна».
«Аа… ухьӡ саҳахьан, ҳаҭыр зқәу Фартуна, 

даара сеигәырҕьоит убара ахьсынасыҧхаз!..
«Иҟалап инасыҧзаргь! Иаасыртуа ахәыцра 

мҩақәа, уи лахьынҵа дууп! Аха ибдыруаз, Аб-
рансыи бареи анасыҧ ашьхахь шәызхалом са 
сыда».

«Ииашану?!» – иааџьалшьеит Арифа.
«Ааи. Уи амҩаҿы аҧхьагылара зылшо са 

соуп. Ишәҭахума шәнаскьазгарц?»
Арифа дынхырхәеит: «Саҭамыз шәахьааҧсо, 

аха ҳнаскьажәгар сҭахуп».
«Бсышьҭалан баала», – аҳәан, аӡиас аршьа-

гьы наднарбан, ҭынч ахра ҿыцәаақәа инарыб-
жьысуа аҿынанахеит.

Арифа игәалҭеит акы – Фартуна ахьаҿысыз 
амҩа, ҧсаатәкгьы  заҿымҧраауазаргьы, аҿысра 
мариахон. Ихалт ақьиацәа рышьха ақәцәан. 
Ҵаҟа амшын газго ицәқәырҧон.

Фартуна наҧшит амшын агәахьы, уа игылан 
абырлаш хан дук иҳаракӡаз, ахьтәы цҳа хын, 

амреиҧш илашо, ашьха ацәқәан инадгылон. 
Арифеи Абрансыи аҧшӡара ссир ихнахын, уахь 
иҧшуан.

«Шәаала», – инарҧызан Фартуна, ацҳахь ихалт.
Абра иҟалеит џьашьахәык, ацҳа уаназааигәа-

халак, иара наскьон – уқәнаргыломызт.
Фартуна абла ҟәышқәа аахәыцит. Нас, Аб-

рансы инаднаҵеит:
«Убжьы рга ашәҭқәа рахь, аханахь ҳнеиртә 

ҳҟарҵааит!»
Абрансы ҿнаҭит: «Ашәҭқәа, сашьцәа, иаҳ-

шәырба ишәымчу, аханахь ҳнеиртә иҟашәҵа».
Ашәҭқәа Абрансы абжьы анраҳа, рҳәынҭқар 

адырра ирҭеит.
Аҩхааҿ цаҟьак аартны даацәырҵит ашәҭқәа 

рҳәынҭқар: ҧшӡакы, аукы, ихахәы еиқәаҵәаны, 
ибла еиқәарақәа ухырхуан. Ишәын шәҭыла ир-
хиаз маҭәак еилыҧхо, инапаҿы еидкылан икын 
шәҭқәак.

Дшааиуаз, Фартуна днеихырхәан, ахьтәы цҳа 
аханы даагылт.

Фартуна блаҟәышла ацҳахь инаҧшит, аха 
уи наскьеит. Убасҟан егьи ацаҟьа аартны 
даадәылҵит ашәҭқәа рҳәынҭқар ҧҳәыс, лхахәы 
хьыҧшшәыла шәҭыла ирхиан, лыҵкы шкәакәа 
шәҭышла иҩчан. Лыбла еиқәарақәа убас 
иҧшӡан, ашьхақәаҵәҟьа акгьы џьазымшьоз, уи 
лыҧшӡара ихнахуан. Лара даун, деихытыруа 
ацҳа аханы днагылеит.

Фартуна ашәҭқәа рҳәынҭқар ҧҳәыс ина-
леихырхәеит. Лара ҳамҭас адәышәҭ ҧшӡақәа 
нақәлыҧсеит. Ашәҭқәа рҳәынҭқар дынхырхәан, 
иикыз ашәҭқәа, ашәҭқәа рҳәынҭқар ҧҳәыс ина-
лиркит.

Ахьтәы цҳа уи агәаҧхан, ахра иаадгылт. Фар-
туна иабеит ахьтәы цҳа зымҵахырхәоз, аҧҳәыс 
пату лықәҵара шакәыз.

Фартунеи, Арифеи, Абрансыи «ҭабуп» рҳәан, 
ахьтәы цҳа иқәсны, амшын агәҭахьы игылаз 
абырлаш ханахь ицеит. Уаҟа ашә аатит. Фар-
туна уадак иныҩналт. Аҭуан икылҧхоз амра 
ашәахәа аҧсышәала «Аҳцәа рашәа» аҳәон. Уа 
ҧыҭрак иааҭгылеит Арифеи Абрансыи – уи 
ашәа бзиа ирбон.

Фартуна даҽа уадак иныҩналт. Арифеи 
акьанџьа Абрансыи  еицыҩналт.

Ауадаҿы игылан милаҭқәак рхаҭарнакцәа 
– аҿар, аха ирацәаҩымызт. Арҭ аныҩнала, 
амилаҭқәа рхаҭарнакцәа нхырхуеит.

Ишәаҳәон Аҟармаҵыс шәаҳәаҩы, абжьы ссир 
карҵәо. Ҷкәынак аҿарпын аирҳәон.

Аҟармаҵыс ашәаҳәара иааҟәыҵын, иаацәа-
жәеит: «Арифа, акьанџьа Абранси, бареи 
бзиа шәызбоит, Фартуна иҭабуп ҳәа асҳәоит 
иахьшәыцхрааз, уи гәыкала сеигәырҕьоит. 
Ишәасҳәарц сҭахуп ажәларқәа зегьы бзиа ишыз-
бо, сара урҭ сыргәырҕьаларц сыҧсы шҭоу».

Арифа даахәыцит, сыҧсадгьыли аҧсуа жәлари 

рыда сгәы насыҧла изеисуам, убасҵәҟьа бзиа 
избоит ажәларқәа, урҭ зегьы рбызшәа сыздыру-
ам, аха зегьы ҳаҩнра, Адгьыл ахьӡуп.

Фартуна аацәажәеит: «Ари ахан, ақьиара иа-
хануп, арахь ааирагь ус имариам. Ишәзысҳәоит 
абра иахьа еизаз ашәак. Уи иахьӡзааит 
«Аиҩызара ашәа». Уара Аҟармаҵыс, ашәа 
аанҵәаанӡа ахапа ҳәала».

Амра ашәахәа апенџьыр иаакылҧхеит. Иа-
анагеит илашаӡоу музыкабжьык. Ашәа ахапа 
Арифеи Аҟармаҵыси ирҳәон:

Ашәҭқәеи ажәларқәеи,
Шәнапы еибаркны,
Ақьиарахь ихагалоу амҩахь
Шәыццакы, шәыццакы.
Ашәҭқәеи ажәларқәеи,
Шәнапы еибаркны,
Иҕәҕәоу уи аиҩызарахь
Шәыццакы, шәыццакы.

Аҧсабара иҩызахоит,
Ауаҩы диуеит,
Дхәыцуа, еиҕьу иҧшаауеит,
Ауаҩы диуеит.
Амра лаша аҧхарра,
Қьиара дуны шәгәаҿы ишәҵәахы,

Имыцәоу лашаран уа ишәҵәахы,
Амра лаша аҧхарра
Иамкуа адгьылаҿ шәлаша,
Шәлаша нас, анасыҧаз шәлаша:
Аҭынчра, аиашьара, ауаҩра,
Шәықәҧа, иалыжәга алашьцара.

Аҧсабара иҩызахоит,
Ауаҩы диуеит,
Дхәыцуа, еиҕьу иҧшаауеит,
Ауаҩы диуеит.

Фартунеи, Арифеи, Абрансыи амилаҭқәа 
ирыцкәашон, ашәа рҳәон. Амра ашәахәа иаана-
гон урҭ зегьы зыргәырҕьоз амузыка ссир.

«Аҧсабараҿ ҧсы зхоу, агәаҟра аҵкыс анасыҧ 
ҧышәшәарц сшәаҳәоит», – абжьы ҵарыхәҵәаӡа 
иааргеит Абрансы.

АХЬТӘЫ ЦАҦХА

Алакә

Ажәҩан иаҵакьысуаз ашьха дуқәа 
ирхыҧраа ицон Ашьха уарба. Ҵаҟа 

агәгәаҳәа абахәқәа ирылҟьа илеиуан арҩашқәа. 
Аҧсҭақәеи ахәқәеи шәаҧыџьаҧ еҵәала ихҟьан.

Хара ашьха рықәцәақәа рҿы аҧҭа бымбылқәа 
иқәианы  рыҧсы ршьон.

Ашьха уарба илашо хьтәы цаҧхак аҿыҵакны 
ицон ладаҟа ахы рханы: –  «Ушҧаҧшӡоу, 
аҧсабара, сара бзиа избоит уҧшӡара», – аҳәеит. 
Ашьха уарба. Иаҿыҵакыз ахьтәы цаҧхагьы 
наҿыҵшәан, лбаа абнаҿ ашәҭқәа инарылашәеит. 
Ашьха уарба ацәыӡ иашьҭамлакәа, иҧырны 
аҩхаақәа инарыбжьаӡ ицеит.

Убри абна ааигәа ҧҳәыск амхы дҭагылан 
драшәон. Уи лыҷкәын заҵәы убасҟак 
даашьаҩын, дҩагылан акы длыхәомызт. Иара 
шьҭа дхәыҷымызт, джыцәӡа дыҟан. Ан, ахаҵа 
усгьы аҧҳәыс усгьы ддыркаран, уаҳа налылым-
шо днеихьан.

Шьыбжьон ан лҽага нышьҭалҵан, абна дныла-
лан фархьк лыҟәшәеит, дыҧшызар, аџьашьахә, 
илашо ахьтәы цаҧха лаҧхьа ишьҭан.

Убасҟан абна иаалҟьеит Абгахәыҷы: –  
«Аҧҳәыс, ибымган уи ацаҧха мышьҭацәгьа, уи 
ҭынчра аӡәгьы инаҭом, ишаноуп».

«Исаҳәа, Абгахәыҷы гызмал, шанас иалоузеи 
абри ахьтәы цаҧха ҧшӡа?!»

«Уи аусура иацаҧхоуп, зыҩны иааҩнанагало 
ахаҵа тәаха имамкәа, аус имулар изычҳауам», 
– аҳәеит Абгахәыҷы.

Аҧҳәыс дгәырҕьаҵәа, ацаҧха налгәыҵалкит: 
–  «Ауаҩы изы аусуроуп ҧсҭазаарас иҟоу, – 
лҳәеит. –  Бзиала, Абгахәыҷы!»

«Абзиара бақәшәааит», – аҳәан Абгахәыҷы, 
абна инылаланы ицеит.

Аҧҳәыс лфархь аашьҭылхын, лыхьтәы цаҧха 
ҧшӡа дахәаҧшуа, аҩныҟа лҿыналхеит. Ан дахь-
цоз амҩан дхәыцуан:

«Ауаҩы данхәыҷу ацәажәара шиҳарҵо еиҧш, 
аусурагь ирҵатәуп. Дзаҳааӡозеи ауаҩы – аус 
иуларц азы ауп. Уиа ауп илахьынҵа насыҧ 
мҩас иамоу, уаҳа даҽа мҩакы ыҟаӡам. Исхаро-
гь ыҟоуп, сыҷкәын данхәҷыз, аус иур, дааҧсар, 
дгәаҟыр ҳәа сшәон, акгьы исырҟаҵомызт. Дан-
духа, дбаҩданхеит. Ақыҭаҿгьы «Баҩдан» ҳәоуп 
хьыӡшьаран ишиарҳәо. Аусура зҭахым ауаагьы 
пату иқәырҵаӡом».

Ан аҩны данааи, ахьтәы цаҧха акәалаҧ 
инҭаҵаны илҵәахит. Шьҭа сыҷкәын иҟаиҵо 
збоит ҳәа адәахьы дындәылҵит.

Уи аҵәа амҵан дықәиан днаҧшы-ааҧшуа, 



23

аҧсҭҳәақәа иҧхьаӡозшәа дрыҵаҧшуан.  Ус, 
аҷкәын дҩаҵҟьеит, деилҟьа-еилҕәыцәӡа: «Ҳам-
хахьы рашәара сцоит, аусура сгәаҧхоит», – 
иҳәан, аҽага аашьҭыхны ашҭа дынҭыҵны дце-
ит.

Ан лгәырҕьара ҳәаа амамызт. Убри аҽны на-
хыс ан лҧа хәлаанӡа ашәак иҳәо акы даҿын. Зны 
дуасҭон, зны арахә еилиргон, зны аанда ҟаиҵон, 
дтәаны аҧсшьаха ихы иаиҭомызт.

Иара иҳәалон: «Аус анызымуа сычмазаҩушәа 
схы збоит, аус анызуа сыҧсы сшьоит, иҟасҵо 
сеигәырҕьоит».

Аусура насыҧ инаҭон. Ақыҭаҿгьы «Баҩдан» 
ҳәа иаҳәара иаҟәыҵит, зегь пату иқәырҵо иала-
геит.

Ан дгәырҕьон, аҩны акы агмызт: иун, иҟаҵан. 
Иааит ҭагалан. Ани аҧеи аца азна аҧш иаадрых-
ыз ҭарыҧсеит, аусқәа зегь рыҟны еицхыраауан.

Ҭагалан аҧсабарагь цәҩеижьӡа, алакә еиҧш 
аҽеиланаҳәеит. Аҧша хьшәашәа иасуаз, абҕьы 
ҿҕәыхаа иагон. Абнақәа рҿы ҭынчран, аҧсаатә 
шәаҳәацәа атәыла ҧхаррақәа рахь ицахьан. 
Абгахәыҷгьы аҭаҩыра иҭаланы ицәахьан.

Убасҟан, ҽнак, ан аҩны ачашәқәа рыӡра 
дшаҿыз, хҭыс џьашьахәык ҟалеит. Аҩнашә 
инадҧрылан ашәхымс инықәтәеит Ашьха уар-
ба.

«Иуҭахузеи, сымш, арахь уаазгазеи?» – ан уи 
дназҵааит.

«Саазцаз уиоуп, ҳаҭыр зқәу аҧҳәыс, сыхьтәы 
цаҧха иҵәахны ибымоу сыҭ. Убри сашьҭалан 
сааит иахьа», – аҳәеит Ашьха уарба.

«Иуазҳәада уи сара ишсымоу?!» – иџьалшь-
еит ан.

«Аҧсаатә ирбон ианаабгоз».
Аҧҳәыс иаалцәымыҕхеит, нас даахәыцын: 

–  «Иусҭап, изурызеи, иутәу сызумакуам», – 
лҳәеит.

Ан аҩны дныҩналан, саанк азна ачашәқәа 
аадәылган инамҵалыргылеит: «Усасуп, иахьа-
да ҳаҩны умааиц, акы унацҳа!»

Ашьха уарба лчеиџьыка мап ацәнамкит, аз-
хара афеит: – «Иҭабуп, бчеиџьыка иазҳааит», 
– аҳәан ан иналеихырхәеит.

«Ҳалалс иуоуааит», – лҳәеит лара.
Аҧҳәыс лылахь еиқәшьшьы аҩны дныҩналан, 

ахьтәы цаҧха лыман даадәылҵит. Иахьыгуныл-
гоз, илзымычҳакәа лылабжышқәагьы рҿаар-
хеит.

Ашьха уарба агәаҵанӡа даарыцҳанашьеит ан, 
иҟасҵарызеи ҳәа ихәыцуа инатәеит.

«Ауаа зқьышықәсала арҭ ацаҟьақәа рыҵаҟа 
инхо, изыхшо, изааӡо ан лоуп. Ан дыҟамызҭгьы 
ауаагьы ҟаломызт, нас ишәаҳәодаз, игәырҕьодаз, 
икәашодаз? Ах, игәҿыҕьрахон! Убри азы ауаа 
бзиа избо ан лгәы ныдмырхароуп, иқьиоу, 
ҧсы зхоу, ан илымҵахырхәар рыхәҭоуп. Убри 
аҟынтә ахьтәы цаҧха даара ишысҭахыугьы, иб-

зынсыжьуеит, ан», – абас аҳәан, Ашьха уарба 
нышьҭыҧраа ицеит.

Ирҳәоит, ан ахьтәы цаҧха шьхакы ашьапаҿы 
илҵәахит, уинахыс ауаа зегьы аусура бзиа ирбо 
иҟалеит ҳәа.

АШШАҔЬЫЧ

Алакә

Инхон-инҵуан ҧсаатә хәыҷык. Уи 
аҧсаатә хәыҷы иины адунеи ианнықәҧш 

аҽны инаркны, изхылҵыз ирхыз ахьӡ иаргьы 
иахьӡхалеит.

Ашшаҕьыч аныҩеидас, даараӡа ахьӡ 
гәыннагеит: аҧсаатә ахьеизало ианнеилак, 
«Ашшаҕьыч», «Ашшаҕьыч» – ҳәа ахыччара иа-
лагон. Ашшаҕьыч иаӡбеит аҧсаатә инарызҵаарц, 
иара зхылҵыз аҧсаатәшьҭра «ашшаҕьычқәа» 
ҳәа ирхымӡаауа ахьӡ цәгьа зырхылаз атәы акыр 
рдыруазар еилнакаарц.

Шарҧазык, Ашшаҕьыч нкаҧырны ицеит 
агәҭыха еилнакаарц. Аҽны хәлаанӡа иҧыруан, 
аҧсаатәқәа имаҷымкәа ирызҵааит, аха иара 
зышьҭаз ҧсаатәк еилкааны иаздыруамызт. Зе-
гьы ражәа неиларҵан, иаҳа издыруа роуп ҳәа, 
ажәҵарақәа рышҟа ирышьтит. Такәы аамҭа 
иҧыруа ишцоз, иабеит ҩнык. Уи ашҭа иҭагылаз 
ҵәаҵла дук амахәҭа иқәтәаны икарҵәаӡаны 
ишәаҳәон ҩ-ҵыск. Ашшаҕьыч уахь инҭаҧырит. 

«Уа мшыбзиақәа!» – аҳәан, урҭ рааигәара 
махәык иныкәтәеит.

«Уа бзиарак иақәшәаша, Ашшаҕьыч ухаҵкы, 
бзиала уаабеит!» – рҳәан, ажәҵарақәа, рысас 
аҧсшәа арҳәеит. Ишеицәажәоз, Ашшаҕьыч 
иаацәырнагеит ажәеилкаатәык азы абрахь 
ишымҩахыҵыз.

«Ажәҵарақәа шәхаҵкы, – аҳәеит иара, – 
шәара акры збахьоу, акры здыруа ҧсаатәқәоуп. 
Ижәдыруама абарҭ ашшаҕьычқәа рҭоурых 
ҳәа акыр, насгьы урҭ ирхымӡаауа ахьӡ цәгьа 
«ашшаҕьычқәа» ҳәа изрыхьӡхалаз?» 

Ажәҵыс ус аҳәеит:
«Ари адунеи аҿы абзиа шырхамышҭуа 

еиҧш, ацәгьагьы рхашҭӡом. Издыруеит сара 
ашшаҕьычқәа шәҭоурых. Сызхылҵыз ирҳәо 
исаҳахьан, – аиҭаҳәара иналагеит ажәҵыс 
ашшаҕьычқәа рҭоурых. – Даара акрааҵуеит 
ҧсаатә хкыс иҟаз зегьы еизара дук рыман, 
амшын агаҿахь ацаҟьа ҿыцәаақәа рыбжьара 
дәҳәыҧшк аҿы. Ааҧынран ари ахҭыс аныҟалаз. 
Аизара ду зыхҟьазгьы уи ауп, атәыла ҧхаррақәа 
рҿынтәи иааз аҧсаатәи, ара зыҧсадгьыл аҿы 
иҟаз аҧсаатәи еиҧылон, агәырҕьара ду рыман.

Аҧсаатә реизараҿы ишәаҳәозаарын Ҟармаҵыс 
шәаҳәаҩык. Иахьа уажәраанӡа, уи аҩыза аб-
жьы зхаз, ус ишәаҳәоз иара аҧхьагьы, иара 
ашьҭахьгьы, ари адунеи аҿы иҟамзаарын. 
Аҧсаатәқәа Ҟармаҵыс абжьы шаараҳазҵәҟьа, 
рымҵәыжәҩақәа неиқәҧсаны, рыҧсы ӡаны, 
рҷыт бжьык ыҟаӡамкәа зегьы ӡырҩуан.

Ҟармаҵыс шәаҳәаҩ, ишәаҳәауа, инышьҭҧраан 
ишнеиуаз, ацаҟьа ҿыцәаа-ҵарык иаахеит, 
агәышҧгьы иаразнак иҕәҕәаны иҧнаҟеит.

Иааилагьежьит аҧсаатә, иеибарҷырҷыруа…
Еиҳа иҵарыз Ашьауардын, аҧсҭаҟа иҧырны 

ицан, Амшә ианаҳәеит иҟалаз арыцҳара. 
Амшә иадыруазаарын хәшәы хкыс иҟаз зегьы. 
Иаҳаз даара агәы иалсзаап, ирыцҳанашьазаап 
Ҟармаҵыс шәаҳәаҩ. Нас уи хәшәыс иамоу абри 
ауп, аҳәан, ашьапы ашҵа ашша ҽыҭк аамхны 
Ашьауардын ианаҭеит, усгьы аҳәеит:

«Инаганы абри ашша Ҟармаҵыс ахәра 
инақәышәҵар, иаразнак иҕьоит!»

Ашьаурдын алеи-аҧси рыбжьара амшә-шша 
аман иааит аҧсаатәқәа реизарахь. Аҧсаатәқәа 
игәжәажәо еилаҧыруан.

Ашьауардын иаанагаз ашша џьара 
инықәҵаны, Ҟармаҵыс инахагылт ишыҟоу 
збап ҳәа. Ҟармаҵыс, ашьа аҵкьасо иахьышьҭаз 
агәаҟра иаҿын. Ашьауардын иаразнак ашша аа-
ган Ҟармаҵыс ахәра инақәсҵап ҳәа ианаахьаҳә, 
ашша ыҟаӡамызт. Ашша згазеи ҳәа иааилагье-
жьит аҧсаатәқәа. Иҟан уаҟа хылҵшьҭрала шәа 
шәызхылҵыз аҧсаатәгьы. Уи аҧсаатә Ашьаур-
дын аҵкысгьы иеиҳаз ҧсаатәын усҟан.

Аҧсаатәқәа реилагьежьраан иархәаны, 
ашша ҕьычны иаман ицеит. Ари зегьы ирдырт, 
аха иҟарҵарыз! Ҟармаҵыс шәаҳәаҩы, ахьаа 
бааҧс азхымгакәан, аҧсы аахыҵгәышьеит. Уи 

ашьҭахь, ашша зҕьычыз, аҧсаатәқәа ирылыр-
цеит, «Ашшаҕьыч» ҳәа хьӡысгьы иарҭеит. Ари 
аҧсаатә Ашьаурдын аҵкыс еиҳаз, ишгәырҩоз 
иагхеит, еиҵалеит. Мышкы, зынӡа аҧсра ишаҿыз 
аҧсаатә ианырба, иааизан, аӡы ахәлархәхәо 
аҧсы ааиқәдырхеит, аха «Ашшаҕьыч» ҳәа ахьӡ 
шахыз иаанхеит. Иахьагьы уи аҧсаатә шьҭра 
«ашшаҕьычқәа» ҳәа рыхьӡхалеит.

Абра иалгеит Ажәҵыс ажәа ҳәаны.
Ашшаҕьыч хәҷы даара иархәыцит, нас 

ҿаанаҭит:
«Ииашоуп, Ажәҵыс, уажәабжь уаналагоз 

иуҳәаз: Ари адунеи аҿы абзиа шырхамышҭуа 
еиҧш, ацәгьагьы рхамышҭуазаап».

ЛАША ИГӘҬЫХА

Алакә

Лаша хәҷы ҽнак дхәыцуа днатәеит: 
«Зегь реиҳа иҟәышда?.. Зегь реиҳа 

иқьиада?..»
Ари азҵаара изцәырҵыз  аҭак шыҟаиҵаша 

издыруамызт. Сзазҵааша аӡәыр дызбозар ҳәа 
амҩа дықәлан иҿынеихеит. Дышцоз Ардәына 
ашәа шаҳәоз ибеит, илаҟәны амахә иқәтәан.

Лаша даара игәаҧхеит уи ашәа ссир. Ари 
еиҕьу ҧсаатә бжьы ахаан исмаҳац ааигәахәит.

«Ардәына… аа… Ардәына?»
«Аа, иуҭахыузеи, арҧыс хәҷы», – аҳәеит 

Ардәына неизыҧшын.
«Издыруада, уара ашәаҳәаҩ уакәзар зегь 

реиҳа иқьиоу, зегь реиҳа иҟәышу?»
«Оо, мап, мап… ус сгәы иаанагом. Ҳәарада, 

саргьы ақьиара сылоуп. Ашәаҧыџьаҧ ирҧыр-
хагоу ахәаҷақәа сфоит, уи ала аҵла рыбҕьы 
еиқәхоит. Егьырахь, сашәаҳәабжь ауаа аргәыр-
ҕьоит. Сгәы иаанагом иҟоуп ҳәа џьара, са 
саҵкьыс иҟәышу, са саҵкьыс иқьиоу»...

«Абзиараз, Ардәына», – иҳәан Лаша, инапы 
наҟьаны еиҭах амҩа дықәлеит.

Лаша аҧсабара аҧшӡара деигәырҕьон, ашь-
хақәа сы шкәакәала  иҭахәхәаз харантә дыр-
зыҧшуан. Абнақәа дрылсуа дахьцоз, аҧсаатә 
ашәа рҳәон. 

Лаша дышнеиуаз, дәҳәыҧшк аҿы шәҭы хкыс 
иҟаз ахьышәҭуаз днанагеит. Абраҟа Ашьхыц 
ашәак ҳәо, амати аизгара ишаҿыз ибеит.

«Оо! Ҳаҭыр зқәу Ашьхыц! Иудыруазар уара, 
абри  адунеиаҿ зегь реиҳа иҟәышу, зегь реиҳа 
иқьиоу дарбану? Издыруада уи уара уакәзар, 
Ашьхыц?»

«Оо, мап, мап… Ус сыҟам, – аҳәеит Ашь-
хыц. –  Иагьа ус акәзаргьы, аӡәгьы иҳәар ҟалом 
сара сқьиам ҳәа, избанзар, иахьа хәлаанӡа ама-
ти еизызгоит, уи ацха алсхуеит. Схәыҷқәа 
цхала иныҟәызгоит. Ашьхымза азна ацха 
сыҧшәмагьы иҧшны игоит. Уиала сара ауаҩы 
сихәоит. Сқьиоуп саргьы иахьынӡасылшо. Аха 
иҟоуп адунеиаҿ зегь реиҳа иҟәышу, зегь реиҳа 
иқьиоу – уи Амра ауп».

«Ишҧа, амроу? Амц уҳәоит, Ашьхыц… 
Амра цәажәом, ак ҳанаҭом, ак ҳамнахуам, ус 
баша ажәҩанаҿ ицәырҵуеит  аҟароуп», – иҳәеит 
Лаша, игәы намӡо Ашьхыц днахәаҧшын.

«Иуздыруамзаап Амра абзиара ду  иҟанаҵо… 
Амра ыҟамызҭгьы, аҧхарра ҟаломызт… Уаз-
хәыци иҟалоз, алашареи аҧхарреи ҟамлар? Ауаа 
аҽаҩра рзаарыхуамызт».

«Ирыхьуаз ауаа ирфо рмоур?»

«Амла иаганы иҧсуан. Амра ыҟоуп, аҧсҭа-
заарагьы ыҟоуп, иҧхоуп, илашоуп».

«Иҭабуп уахьыҟоу, оо, Амра лаша!» – Лашеи 
Ашьхыци намҵахырхәеит, нас инеидтәалан, 
ашәаны ирҳәеит:

Ҳара бзиа уаабоит,
Оо, Амра лаша!
Адунеи зегь бзиа уабоит,
Оо, Амра лаша!
Аҵиаа зегь бзиа урбоит,
Оо, Амра лаша!
Аҧсынтәыла бзиа уабоит,
Оо, Амра лаша!
Аҧсҭазаараз угылт, укаҧхеит,
Оо, Амра лаша!
Уҵаҟа ажәларқәа еишьцәахеит,
Оо, Амра лаша!
Умчала абаҳчақәа шәҭуеит,
Оо, Амра лаша!
Ажәаҩан иаҵәа ургәырҕьеит,
Оо, Амра лаша!

«Аа… Лаша? – ашәа ааиҧнаҟьеит Ашьхыц. 
–  Иҟоуп еиҭа Амра адагьы зегь реиҳа иҟәышу, 
зегь реиҳа иқьиоу. Иеилкаа урҭ, сара исызды-
руам!»

«Бзиала, Ашьхыц қьиа», – иҳәан Лаша, дыр-
ҩегьых амҩа днықәлеит.



33

Лаша дцон, ахәқәа дырхыҵуа, арҩашқәа 
драҩсуа.

Ус, дәҳәыҧшк аҿы шкәакәа маҭәала рҽеи-
лаҳәаны ажьақәа реицхумарра дналагылт. Урҭ 
ашәаны ирҳәон:

Унан, ишәыхьзеи, абгақәа,
Ашәарыцацәа шәыршьит.
Ашәарыцацәа шәыршьит.
Унан, ишәыхьзеи, абгақәа,
Ҳгәырҕьалап, ҳкәашалап, ажьақәа,
Ҳкәашалап, ҳкәашалап, ажьақәа.

Абнаҿ уаҳа инхом ҳаҕацәа,
Абнаҿ, уаҳа инхом ҳаҕацәа.
Ҳгәыҭҟьа-ҧсыҭҟьа шьҭа ҳҟалаӡом,
Ҳгәыҭҟьа-ҧсыҭҟьа шьҭа ҳҟалаӡом.

Ех, ҳанасыҧ ҟалеит!
Ех, ҳанасыҧ ҟалеит!

Насҭха ажьақәа ран иаҳкәажәха итәаны 
ирзыӡырҩуан, ирыхәаҧшуан.

Лаша Ажьақәа ран днеихырхәеит:
«Исаҳәа, ҳаҭыр зқәу ан, ибдыруоу бара ари 

адунеиаҿ зегь реиҳа иқьиоу, зегь реиҳа иҟәышу 
дарбану?»

Ажьақәа ран Лаша ихы аашьышьит: – 
«Иуасҳәап, издыруеит сара уи. Зыҧсы ҭоу зе-

гьы, ақьиарагьы, агәыжәлацәгьарагьы, аҟәыш-
рагьы ҳалоуп. Аха зегь реиҳа иҟәышу, зегь 
реиҳа иқьиоу Адгьыл ауп», – аҳәеит Ажьақәа 
ран.

«Ихасҵом, Ажьақәа ран, ибҳәо, Адгьыл ус 
баша ишьҭоуп», – дгәааит Лаша. «Маап, Ад-
гьыл ус баша ишьҭаӡам».

«Да, исаҳәа нас, Адгьыл иҟанаҵо акы?» 
«Адгьыл –  аӡын, ааҧын, аҧхын, ҭагалан ҳәа 
аҽыҧсахуа, ҧсы зхоу зегь аус днаруеит».

«Исзеилкаауам, ҧсы зхоу зегь аус 
шҧаднаруеи?»

«Уазхәыци, ааҧын анааиуа аҧхьа ишҧаҟоу, 
иугәаларшәеи, Лаша? Аҵлақәа абҕьы рҿаӡам, 
ихьҭоуп. Аха, нас, хәыҷы-хәыҷла иҧхаррахо, 
ашьац еҵәа ҧшӡаӡа иаауеит, абҕьқәа пытуе-
ит, ашәыр ҵлақәа шәҭуеит. Абас, адунеи зегь 
ҿыхоит.

«Аа, еилыскаит, Ажьақәа ран, ибҳәаз».
«Адгьыл убас аҽыҟанаҵоит, ҧсы зхоу зе-

гьы ирфара роуратә. Ауаа аарыхуеит, аҧстәқәа 
аҳаскьын еҵәа рфоит, аҧсаатә – ахәаҷақәа, 
ашәыр хкқәа ҟалоит. Урҭ зегьы зқәиаауа Ад-
гьыл ауп. Адгьыл аҧсҭазаара еиқәнархоит. Ад-
гьыл ҧсы зхоу зегьы ирануп, ирыҩнуп. Адгьыл 
ауп зегь реиҳагь иҟәышу, зегь реиҳагь иқьиоу» 
– аҳәеит Ажьақәа ран.

«Даараӡа иҭабуп, Ажьақәа ран, сара ари ахь-
сеилбыркааз», – иҳәан Лаша, дынхырхәеит.

«Лаша, иудыруаз иҟоуп зегь реиҳа еиҭах 
иҟәышу, зегь реиҳа иқьиоу, уи иарбану сызды-
руам, уара еилкаа», – аҳәеит Ажьақәа ран.

Убасҟан бжьы цәгьак аагеит, Лашеи Ажьақәа 
рани аашанхеит.

«Уу-уу!.. Уу!.. Абла еицаҟьақәа, ажьа 
насыҧцәгьақәа, ашәарыцацәа хҧаҟа бга 
ршьызар, ҳара ҳанҵәаз џьшьаны шәгәырҕьо 
шәеилоуп!»

Абгақәа рыцқәа еихакшо, рылақәа цырцыруа 
иааизеит.

Ажьақәа шәан еиџьыҧӡа иааилагылт, нас 
абгақәа ирыцәцарц еибарҩит.

Абга ду Ажьақәа ран иҩны инахьӡан, иакит. 
Ажьақәа ран шыҳәҳәоз, ишҵәуоз, абнахь иаге-
ит, егьырҭ ажьақәа рыцәцеит.

Лаша хәҷы агәыҭҟьа даганы, дыҩны аҵла ду 
днахьынҳәазалан, иҳаракны амахә днықәтәеит, 
дҵәуон Ажьақәа ран рыцҳашьаны…

Абгақәа рыцқәа еихакшо аҵла инакәшеит. 
Лаша ихәаҧшит, ахау ахь ишзымхалоз анеи-
лыркаа, еимпит. ҧыҭрак ашьҭахь, Лаша ҧшьаала 
аҵла дналбаан, еиҭах амҩа днықәлеит.

Аҳауа цқьан, аҧша асуан, абнаҿ аӡаӡа зыхь-
шы игылаз ашәҭқәа рыфҩы лаҳалаҳауан.

Лаша дышцоз, нхарҭа ҭӡык дазааигәахеит. 
Ашҭаҿ акәты рацәа ыкәын. Дыҧшызар, Ахьшь 
кәты шкәакәак нышьҭҧрааит. Акәтқәа шәан, 
еибаркаркарит. Алақәа шуа иҩаҵибарҟьеит. 

Иҟалаз аҧшәма игәеиҭан: «Ҳааи, ҳааи», – иҳәан, 
дхысит.

Ахьшь шәан, акәты наҿыҵҟьан икаҳаит, иар-
гьы ҧырны ицеит.

Лаша урҭ драҩсны дышцоз, рҩашк 
даахықәгылт. Ара Ахьшь изеихсуаз ӡыхтәаланы 
аӡы ажәуан, аҧсы ашьон.

Лаша уи Ахьшь дахәамҧшӡакәа днаҩсит.
«Узыргәаазеи, аҷкәын, аҧсшәа зсоумҳәозеи?» 

– Ахьшь абжьы наиқәнаргеит.
«Сара еилыскаауеит ари адунеиаҿ зегь реиҳа 

иқьиоу, зегь реиҳа иҟәышу. Уиоуп амҩа сызқәу, 
аха уара Ахьшь, сара усцәымҕуп, избон ацәгьара 
анууаз, ианушьҭахысуаз».

«Баша угәааит, сара ус схы ныҟәызгоит, 
– Ахьшь аҽаарышәшәан, Лаша инаизыҧшит, 
– иубандаз иҟасҵақәо, еиҳагьы сгәаҕ укуан».

«Исшоаҳәара иҟауҵақәо?»
«Аҵара ҧшқақәа ранацәа рхәаагара иан-

цалак, инхыҟәшәааны исфоит. Адуқәагьы 
мҵасырслоит, акәытқәагьы сраҩсуам. Уара 
ишуҳәо зегь рыцҳасшьо салагар, амла сымҧсуеи, 
сара схы еиқәсырхоит, схәы сыҧшаауеит».

«Аа… уиашазаргь ҟалап, Ахьшь, аха 
уқьиаӡам!», – иҳәеит Лаша.

«Ииашоуп, сқьиаӡам», – аҳәеит Ахьшь алакҭа 
ырцәгьаны.

«Убри уҟазшьазы бзиа узбаӡом», – Лаша 
дцәыҵыҧшны днахәаҧшит. 

«Сҟәышупеи сара», – аҳәеит Ахьшь, 
аалахҿыххан.

«Да, исаҳәи узлаҟәышу?» – Лаша иџьашьаны 
дназҵааит.

«Сара издыруеит адунеиаҿ зегь реиҳа 
иҟәышу, зегь реиҳа иқьиоу иарбану?»

«Издыруада уара уакәзар, Ахьшь 
леишәацәгьа?» – Лаша днахыхәмарит.

«Мап… мап… са сакәӡам», – ахәеит Ахьшь.
«Нас иарбану уи?»
«Адунеиаҿ ҧсы зхоу зегьы ҳаиқәзырхо Аӡоуп. 

Аҧсҭҳәақәа налбааны, ажәҩанахь ихаргало-
ит, уахьынтә қәаны иаауеит, Адгьылгьы аӡы 
ажәуеит ақәа анауа, аҵлақәа, ашәҭқәа, аҧстәқәа, 
аҧсаатәқәа ақәа ӡы иакәабоит, иарыцқьоит. 
Ауаа ракәзар, ӡыда афатәгьы рзыҟаҵаӡом. Аӡы 
ыҟамызҭгьы, ҧсы зхоу зегьы ӡышан иҧсуан, 
аҧсҭазаарагь ҟаломызт.

Адунеиаҿ зегь реиҳа иҟәышу, зегь реиҳа 
иқьиоу Аӡоуп», – аҳәеит Ахьшь.

Лаша дынхырхәеит арҩаш аҿаҧхьа: «Есым-
ша уаҟаз, Аӡы!» – иҳәеит.

Ахьшь нышьҭыҧрааит, ашьхақәа рахь ахы 
рханы ицеит.

Лаша зегь реиҳа иқьиоу, зегь реиҳа иҟәышу 
Амреи, Адгьыли, Аӡи шракәу еилкааны аҩныҟа 
дхынҳәит.

АКӘҶЫШЬ ҨЕЖЬ

Ажәабжь

Аҟәарҭ иаҵан акәҷарақәа рацәаны, убарҭ 
ирылан кәҷышь ҩежьк. Акәҷышь ҩежь 

хәацык анаҧшаалак, акәҷарақәа абжа ҳаҭ ҳәа 
иҩны иашьҭалон, аха иара, агәы икылахо, илас-
ны иафон, ирынаҭомызт.

Аҟәарҭ, ҽнак, убри азы игәаан, Акәҷышь 
ҩежь инахыкәласын, иацәҳаит: – Абри еиҧш 
ҧсыцәгьара убахьоу, иуҧшаауа ааиҩшаны, 
уҩызцәагьы ируҭалар, даргьы  уашьҭан ирфо 
абжа урымҭои?.. Уҟазшьа бааҧсуп, сымҵәыжәҩа 
уаныҵатәоугьы зегьы урыгәҭасны иахьреиҕьу 
уҽадуҵоит. Сгәы ухшәар ҟалап, уеиҕьымхар!

– Сеиҕьхоит, – аҳәеит Акәҷышь, аҽырҵәыуо.
– Иаҳбап, – Аҟәарҭ аҽаарышәшәан, амҵәыжә-

ҩақәа асаба аарылнахит.
Убри ашьҭахь ҽнак Аҟәарҭ адәаҿы ашьапхыц 

ала анышә бҕьаҭны, хәацык ыҵхны акәҷарақәа 
ишырҿанаҵоз, иаагәанаҭеит Акәҷышь ҩежь 
шыҟамыз. Аҟәарҭ даара хьаас иҟанаҵеит: «Џьа-
ра машәыр ахьзар, амацара иабацарыз?» – агәы 
иааҭахәыцит.

Акәҷарақәа ашәа ҳәо аҳаса рфон. Аҟәарҭ 

наҧшы-ааҧшит: –  Ҟәах-ҟәах, Акәҷышь ҩежь, 
уабаҟоу? – ҿнаҭит, аха џьаргьы абжьы гомызт.

Акәҷышь  ҩежь усҟан аҧшәмаҧҳәыс ааҵәа 
анлыршәшәоз ачарыц икаҧсаз афара иаҿын, 
аҩызцәа акәҷарақәа рықәҿымҭӡакәа. Аҟәарҭ, 
сыкәҷышь хәҷы машәырк ахьит ҳәа, игәыҭҟьа-
ҧсыҭҟьаха ишнеиуаз, иабеит. Аҧсыцәгьа ачыҟә 
ҧжәарц акгьы агмызт, иаргьы аҿы раҳаны, 
амцхә иафаз ахәда икылачны аҧсра иаҿын. 
Аҟәарҭ, «ҟәах-ҟәах» арган, ачарыц анаба егьырҭ 
акәҷарақәа ирызҿнаҭит. Зегьы еибарыҩны 
иааин, игәырҕьаҵәа, ачарыц аҟәшәара иала-
геит. Аҟәарҭ акрыфара иаҟәыҵын, Акәҷышь 
ҩежь ганы, аӡыршьҭраҿы аӡы анаржәит. 
Акәҷышь ҩежь аҧсы анааивнага, Аҟәарҭ гәаан, 
уи инахыкәласит. – Ура уаҳа сымҵәыжәҩа 
уҵасыртәом! – аҳәан, инхьаҳәын ицеит. Есыҽны 
Акәҷышь ҩежь амацара идәықәын, агәы 
ҿыҕьуан, ан гәхьааган иҵәыуон, аха Аҟәарҭ 
гәаан амҧын иқәнажьломызт.

Ҽнак Акәҷышь ҩежь: – Шәааи, сашьцәа, 
акәҷара хәыҷқәа, шәааи, аҧшәма ачарыц 
калыҧсеит, еицаҳфап! – рызҿнаҭит. Акәҷышь 
ҩежьаҿ ианнеи, ашәа ҳәо, ачарыц аҟәшәара ина-
лагеит. Аҟәарҭ уи агәы иахәан:   –  Акәҷышь ҩежь, 
уҟәышхеит, аҧсыцәгьара уаҟәыҵит, – аҳәан, 
амҵәыжәҩа накәнаршеит, иагәыҵаҳәҳәо.

АКАҦКАҦ ҼЫРБЕИ
УИ АҦА ГӘШӘИУ-ГӘШӘИУИ

Алакә

Абра ишәаҳарц шәыҟоуп Акаҧкаҧ 
ҽырбеи уи аҧа Гәшәиу-Гәшәиу захьӡызи 

рыхҭыс. Иззымдыруа аӡәыр шәыҟазар, иахьар-
нахыс ижәдыруаз, акаҧкаҧқәа нхарҭас ирымо-
уп ашьха каҵәарақәа. Егьа дшәарыцаҩзаргьы, 
ахра дацәымшәозаргьы, урҭ ахьынхо неишьа 
имаӡам. Асыҵәҟьа рықәгылаӡом урҭ змоу 
ахра цаҕь-цаҕьқәа – убасҟак иҿҟьаррақәоуп. 
Лбаа, убарҭ ахрақәа ршьапаҿоуп асыҧсақәа 
ирыҵҟьо арҩашқәа ахьиуа. Акаҧкаҧқәа ӡынгьы-
ҧхынгьы рҭыҧқәа нрыжьӡом. Урҭ, ашьха иқәу 
зегьы рҩадахьы, иҩаҳаракны иҟоуп, зегьы 
ахьырбарҭоу, зегьы ахьраҳауа. Уа аҧша иасуа 
абжьгьы аҽакыуп.

Шәӡырҩы, шәӡырҩы, ишәаҳауазар!
Аҧша абжьы ааҩуам, аха ишәмаҳауеи акаҧкаҧ 

рыбжьы, рыбжьы акәмрашәа: «Гәшәиу-Гәшәиу! 
Гәшәиу-Гәшәиу!» Урҭ ашәа азырҳәоит акаҧкаҧ 
Гәшәиу-Гәшәиу зыхьӡыз.

Шәазыӡырҩ нас уи акаҧкаҧ абжьы…
Аха ажәа ахы умҳәакәа аҵыхәа узҳәом, раҧ-

хьа иара ан ҽырба атәы ҳҳәап. Уи зықәгылаз 
ашьапқәа зегьы реиҳа иаун, иҧшӡан. Абжьы 
акәзар, ашьха каҧкаҧ абжьы шырҳәоз иҟан. Аха 
шықәсык ахь знык ада абжьы аргомызт иара. 
Ари азхоуп ҳәа аҧхьаӡон, уаҳа ахы аџьабаа 
иаланаҵомызт. Уи абжьы анаргоз аҽны акаҩҳәа 
ашьха инықәыҩуан, зегьы ргәырҽаннаҵон. Уи 
аҽны акаҧкаҧқәа еизаны ирыгәҭыларкуан иар-
гьы. Акраамҭа иара ҽырба-ҽырбо инеи-ааиу-
ан, аха хара џьара иҧшуан. Убрахь ианыҧшуаз 
ахәда ҧшӡагьы еиҳа иеиҵнахуан, иаргьы 
еиҳагьы иҧшӡахон. Аха уи ус изыҟалоз егьырҭ 
ирыздыруамызт, рыкәша-мыкәша акаҵәарақәа 
зынӡа илаҟәны, иҟази ирхагылаз ажәҩан ашҵеи 
рыда акгьы рбомызт.

Акаҧкаҧ ҽырба анааҧсалак, инарылҵны 
аҭрахьы ицон аҧсашьарц. Нас, амырхәага рҽаҭан 
иахьтәаз, акаҧкаҧқәа ацәажәара иалагон. Урҭ 
еибырҳәон анкьа дара иреиҧшыз зегьы абжьы 
шырхаз, уажәы Акаҧкаҧ ҽырба заҵәык зегьы 
абжьы шарго еиҧш, рыбжьы шдыргоз, еиҳагьы 
ҳаҭыр шрықәыз. Аха рыбжьы ахьдыргоз азы 
еиҳа ҳаҭыр зрықәыз рыздыруамызт. Акаҧкаҧқәа 
агәхашҭра бааҧсы рымоуп, ирхашҭит.

Зны, ааҧынрак азы,  Акаҧкаҧ ҽырба ихна-
хит каҧкаҧ хәҷык. Уи ҧхынрак ала ишазҳара 
иазҳаит. Ус, шықсәык ахь знык Акаҧкаҧ ҽырба 
абжьы анаргоз аамҭа ааит. Акаҧкаҧ хәҷы 
игәанаҭеит Акаҧкаҧ ҽырба иакәшан игылаз рахь 

акәымкәа, аблақәа кыдхалан џьара ишыҧшуаз. 
Ан иазҵааит, аха аҭак амаҳаит.

Иааит аӡынра. Акаҧкаҧ ҽырба иара 
аламыркьысӡакәа егьырҭ аҭра ҟарҵон. Адәныҟа 
ухы аауздәылмырҳәҳәо ианыҟала, уи аҧеи иареи 
ҧша ахьымнеиӡоз, ибахӡа иахьыҟаз ацаҟьа ҳаҧы 
аҵахь абымбыл еиҧш ирацәаны ишьҭаз аҵыҭәа 
инылатәеит. Аӡынра, ашьхақәа асы анрықәҳалак, 
ҧсы зхоу зегьы аҧсҭахьы, аҵларахь рҽарҭоит. 
Акаҵәарақәа рҿы инхо акаҧкаҧқәа рыда ашь-
ха ҭацәуп. Аси аҵааи ргәаҵәахы акны иҟоуп 
ахрақәа.

– Уи аҽны уааҟәымҵӡакәа уабаҧшуаз? –  зны 
Акаҧкаҧ ҽырба иазҵааит аҧа, иҧха-ҧхаӡа аҵыҭәа 
иахьылатәаз.

– Уи  анудыршагь аамҭа ҟалап, умыццакын, – 
аҳәеит Акаҧкаҧ ҽырба. Аха Акаҧкаҧ хәҷы абри 
агәы иҭыхон.

– Егьырҭ акаҧкаҧқәа рыбжьы зыдмыргозеи, 
урҭ изырзымдыруазеи? –  иҵаахит аҽазных.

– Убригьы анудырша аамҭа ҟалап, умыц-
цаклан, – аҳәеит акаҧкаҧ ҽырба.

Аӡынра думи, Акаҧкаҧ хәҷы еснагь иҵаалон, 
аха аҭак аҳауамызт. Акаҧкаҧ ҽырба агәы 
аныҧҵәа, хәыҷы-хәыҷла амаӡақәа зегьы арарга-
меит.

Зны, ӡынра бааҧсӡак азы, акаҧкаҧ дуқәа 
рхәы рҧацәа ирырҭо мацара, ааҧынра аамҭаз, 
дара зегьы ҧсхьан. Инхеит акаҧкаҧ хәыҷқәа. 

Алӡынрак урҭ акы дырҵаха рымамызт 
ранацәа. Убри аҟнытә, акрыфара атәы ада ак-
гьы рзымҵеит. Иара Акаҧкаҧ ҽырба ан даара 
иҟәышыз каҧкаҧын. Егьа иацәыхьанҭазаргьы, 
аҧа ианарҵеит  каҧкаҧк иаҭахыз зегьы. Наџьнатә 
акаҧкаҧқәа ашьха иахылаҧшуазаап. Урҭ, абжьы 
бзиа, хара инаҩуаз абжьы ахьырхаз аҟнытә, абра 
зегьы ахьырбарҭоу аҟазаара раҭәаршьазаап, 
ашьха иқәу зегьы еиқәышаҳаҭны. Убри нахыс, 
урҭ, ашырҧазӡа игылан, акаҵәарақәа рҟынтәи 
ашьхатәыла иқәыҧшуан, шәарҭак атәы зҳәо 
акы анырбалак, рыбжьы дыргон. Урҭ рыбжьы 
заҳаз зегьы ргәырҽаннырҵон, рҽырҵәахуан. 
Иҟан убас, ашьха иқәыз ашәарахқәа амашәыр 
иацәырыхьчон. Абас ақьиара, абзиара ду 
акаҧкаҧқәа иҟарҵоз азы, урҭ есымша рыблақәа 
ассир рбон. Инахаран, раҧхьа иӡса-ӡсо, 
имыццакӡакәа, ииасуа иалагон абҕаџьмақәеи 
аҧслаҳәқәеи. Урҭ абырлаш тәыҩақәа ирха-
гылаз лаша-лашон, убас иҧшӡан, знык абра 
ҩынҩықәра рзацнаҵон акаҧкаҧқәа. Шаҟа бзиара 
ҟарҵоз аҟара ирацәахон урҭ абырлаш тәыҩақәа 
зхагылаз абҕабқәеи аҧслаҳәқәеи. Шаҟа урҭ 
рацәахоз аҟара, ирхылҵуаз алашара рацәахон. 
Шаҟа алашара рацәахоз аҟара, рынҵра духон 
акаҧкаҧқәа.

– Аха уажәы инхаз рахь сара соуп абжьы 
ргашьагьы здыруа, зегьы рзы абзиа ҟазҵар 
зылшогьы сара аӡәзаҵәык соуп. Уажәы иҟоу 

акаҧкаҧқәа зхылҵыз роуп сара сзыциз, аха иа-
хьагьы иацы ииз раҵкысгьы сеицәам, – аҳәеит 
Акаҧкаҧ ҽырба аҵыхәтәан.

– Егьырҭ ирхашҭит акәымзар, ирылмшои 
убас еиҧш рыбжьы дыргалар? –  иҵааит Акаҧкаҧ 
хәыҷы.

– Ишҧарылымшо, ишыҟаҵатәу дырбазар… 
Урҭ, афатә бзиа анроулак, ргәы иахәан, ирҳәо 
ада акгьы рыздырӡом, – иааччеит Акаҧкаҧ 
ҽырба.

– Урҭ зегьы рыбжьы дыргозар, амашәыр 
еиҵаны иҟамлоз? – азҵаарақәа агәы рықә-
ҿыҕьуамызт Акаҧкаҧ хәыҷы.

– Усҟан, убарҭ анҵра сызҭо ашәахәақәа зе-
гьы ирызшахон, абри уара узхылҵыз саргьы 
сыбаҩқәа ацаҟьа иқәӡыҭхьазаарын… – агәы 
ааҧшааит Акаҧкаҧ ҽырба.

– Нас, шықәсык ахь знык ада убжьы зумыр-
гозеи?

– Абзиара ҟауҵозаргьы иахумырҟьацәароуп, 
иумырмыцхәроуп… Насгьы, сыбжьы цар 
ҟалоит… Нас ишҧасыҧсыхәоу? Знык иазхо-
ит…

Акаҧкаҧ хәыҷы аҟәыҵит азҵаарақәа рыҭира. 
Аха Акаҧкаҧ ҽырба аҵыҭәа илатәан, уахи-
ҽни ихәыцуан, ихәыцуан, ихәыцуан… Ааҧын 
анбаауеишь ҳәа игәаҟуан… Акаҧкаҧ ҽырба 
анааҿыхалак, иаҳәон, аҧа абжьы ргашьа анар-
ҵаларц.

– Умыццакын уара, макьана иузымдыруа-
заргьы, иацоуп уаныхшәа, уажәыр ҳәа ушәома. 
Ианаҭаху иусырҵоит. Нас уареи сареи ҳакәхоит 
издырӡо аҳәон зныказ Акаҧкаҧ ҽырба.

Аха Акаҧкаҧ хәыҷыгьы аҳәара агәы 
ақәҿыҕьуамызт.

– Бзиоуп, нас, иусырҵоит, аха сара иуас-
ҳәаанӡа убжьы анурга, уаргьы саргьы ҳанасыҧ 
уалгоит! – аҳәеит Акаҧкаҧ ҽырба.

Знык ианаба, Акаҧкаҧ ҽырба аныцәазгьы, 
иара ааҟәымҵӡакәа абжьы аргашьа аҵон, 
имырдукәа, егьырҭ ирмаҳарц.

…
– Уара иҟоуҵаз аҩыза ҟасҵом сара! –  аҳәеит 

ҽнак Акаҧкаҧ хәыҷы. Ахәыҷы уҳәаргьы, уажә-
шьҭа ишазҳара иазҳахьан.

– Ҳақәухит! – аҳәан, иҩаҵҟьеит Акаҧкаҧ 
ҽырба. – Сара сышьразы акәзаап уара узхысху-
аз!

– Аара иуду атәы џьаргьы исҳәом, убри 
уиегәырҕьала, аха сара ишыздыруа ухоумырш-
ҭын!

Абрыгь аҳәан, ахәда ҧшӡа иҩахан, 
акаҵәарахь иҩахаҧрылт. Ааҧынра шаарыз иа-
ахьан, ҵаҟа амраҿаҧхарсҭақәа рҿы асы ахьцаз, 
ма иахьаҿаҩрыз, ашьац ҩеихьан. Усынтәи иа-
бон ишәаҧырҳаҧуа уи иацрыхоз, аӡын изыгхаз 
аҧслаҳәқәа.

– Гәшәиу-Гәшәиу! – аҳәеит, уи абжьы 
ҩеиҵыхны. Абжьы аккаҳәа ашьхақәа 
инарықәҩит. Арҩашқәа рышьҭыбжь ада акы 
умаҳауа, зегьы рыҧсы рӡеит. Ацаҟьа еиҩҧ-
ҧарақәа рҟынтәи иаакылибаҳәеит егьырҭ 
акаҧкаҧқәа, хәҷи-дуи еилаҩҩы. Иџьашьаны уи 
иазыҧшуан.

– Акгьы џьашәымшьан, – аҳәеит иара, 
аҩызцәа рахь, – ҳара зегьы ҳаиҧшуп, бжьыкоуп 
иаҳхоу, абас шәыҿқәа аартны, абас шәыбжьы 
шәырга: «Гәшәиу-Гәшәииу!»

Зегьы иара иҟанаҵоз ҟарҵеит, аҿарацәа 
акаҧкаҧ бжьы шакәу удырратә рыбжьқәа дыр-
геит.

Абас, иналагеит уи акаҧкаҧқәа абжьыргара 
дырҵара:

– Гәшәиу-Гәшәиу!..
– Гәшәиу-Гәшәиу!..
Абас ирықәыҩуан ашьхақәа иахьа хәлаанӡа. 

Дук мырҵыкәа аҿарақәа зегьы ирҵеит абжьы 
аргашьа. Нас иара ирыланаҳәеит урҭ рыбжьы 
мчыс иамаз.

Ашарҧаз, зегьы иреиҳаз акаҵәара амра абз 
анҩыҵнагоз, акаҧкаҧ быжьқәа го иалагеит 
каҵәара-цыҧхьаӡа.

– Гәшәиу-Гәшәиу!..
Ари иаанагоз «шәгәышәҽанышәҵа, шәнаҧшы-

ааҧшы, ашәарҭа, амашәыр шәзааигәоуп» ҳәа 
акәын.

Есышьыжь, инахараны урҭ зегьы илаша-
лашо, ирбон анҵра рызҭоз ашәахәақәа. Урҭ аб-
зиара, ақьиара ҟазҵаз рыда аҽакы рбаӡомызт.

Акаҧкаҧқәа зегьы абжьыргашьа рҵеижьҭеи 
имаҷхеит амашәырқәа, ашьха ықәырҭәаан, 
итәҩасуа инықәлеит ашәарах. Абжьы ссир 
ирхылҵуаз дзырҵаз акаҧкаҧ иахьӡырҵеит 
Гәшәиу-Гәшәиу ҳәа. Ари еиҕьыз ахьӡ аҧшаара 
цәгьан. Избанзар уи абзиара ҟанаҵон, 
ашәак еиҧш ихаан, иҳаракын, насгьы еснагь 
иаакамыршәӡакәа аӡбахә рхәон.

– Гәшәиу-Гәшәиу! –  рыбжьы дыргон акаҧ-
каҧқәа.

– Гәшәиу-Гәшәиу! –  иацдырҕызуан ахрақәа.
– Гәшәиу-Гәшәиу! –  ҧсыҧс иланага-ҩанагон 

аҧша.
Иҟамлацызт абас бзиа ибаны еснагь зыхьӡ 

ашьха ирҳәоз аҽакы.
Акрааҵуеит ари ҟалеижьҭеи, акаҧкаҧ 

ҽырба уи аҧа Гәшәиу-Гәшәиуи ргәалашәара 
ҳзынхеижьҭеи.

Аха шәӡырҩы уажәгьы… Цқьа шәӡырҩы! 
Ишәмаҳауеи уи ахьӡ?

– Гәшәиу-Гәшәиу! –  рыбжьы дыргоит акаҧ-
каҧқәа, мшаҽнеиҧш.

– Гәшәиу-Гәшәиу! –  иеицырҳәон ахрақәа. 
Дара-дара еимырдон.

– Гәшәиу-Гәшәиу! –  ҧсыҧ лага-ҩагагас иа-
моуп аҧша.

МЕҞ-МЕҞ

Алакә

Манча иаҳәшьеиҳаб Есма лпалта 
налшәылҵан, ныҟәара дцеит, адәеиужь 

ахь ихараны. Амҩан ақәаршаҩы бааҧс лыхьӡеит, 
лпалта ҧха иалсны дбааӡеит. Аҩны иаанхаз 
Манча дтәаны асахьа ҭихуан. Иҭихит аҟыз аса-
хьа, ауаҩ инапқәеи ауаҩ ишьапқәеи аиҭеит. 
Иҭихыз аџьашьахә дахәаҧшуа дтәан.

Ауаџьаҟ агәгәаҳәа амца ҭан, ишаҳәшаҳәуа 
иҧхан ауада.

Адәахьы икыдҵәан ақәа ауан, ашьхарахь 
идыдуан. Амацәыс аҧсҭҳәақәа инархәыҵҟьаны 
иканарҷҷон, ишьҭылашаауа.

Аҩнашә аартны дааҩналеит Манча иаҳә-
шьеиҳаб Есма длаҳәны, дбааӡаны.

Лҽаалыршәшәан, ақәа налхьыкәкәеит, лашьа 
днаихәаҧшын: –  Ах, сышҧагәаҟи!.. –  лҳәеит.

Манча иаҳәшьа дрыцҳаимшьаӡеит: –  Сара 
ас сбааӡаны санааилоз бызсацәҳалоз, – иҳәеит. 
Иҭихыз асахьа ахьықәыз иааҳәыцы-мыцын, 
– «Меҟ-Меҟ», – аҳәан, аблақәа аахнатын, 
иҩагылеит.

Меҟ-Меҟ Есма илыцхраан, лпалта ӡлачы 

лышәнахит. Ампахьшьы лнаркын, лхахәы 
лырбеит. Леимаа бааӡақәа лышьылхын, аимаа 
ҧхақәа лнаҭеит. Аӡ-ца лагьанла илзаанаган: –  
Бшьапы ӡааргыл ахьҭа былнахуеит, – аҳәеит.

Есма дгәырҕьаҵәа лшьапы аӡца инӡаалыр-
гылеит: –  Ах, шаҟа уразузеи, Меҟ-Меҟ! –  
лҳәеит.

Меҟ-Меҟ атетрад инанҧшылан, ҵәаҕәак 
аақәнахит, аҵәаҕәа анапаҿы илабахеит, агәы 
ианнаднаҵа, амузыка аҳәеит, иаргьы ашәа 
нақәнаҳәеит:

Уа уараида, раида раа,
Уа уарида, раида раа,
Сара, Меҟ-Меҟ, ашәа шәзысҳәап,
Сара, Меҟ-Меҟ, ашәа шәзысҳәап,

Сара суаҩӡам, ауаҩ инапқәа сымоуп,
Сара суаҩӡам, ауаҩ ишьапқәа сымоуп,
Сҟызуп, сыҧсаатәуп, аӡаҿы сцәаакӡом.
Уа уарида, раида раа,
Уа уарида, раида раа.

Сара сахьнеиуа,
Ахәыҷқәа, шәкәашала,
Сара сахьнеиуа,
Ахәыҷқәа, шәшәаҳәала.
Ақьиара ахьыҟам,
Иҟаларцаз сҿыхоит.

Ахьҭа иакуа,
Дыҧхарцаз сҿыхоит.
Уа уарида, раида раа,
Уа уарида, раида раа,
Ҩыза гәакьан исымоуп
Са сласба, шанас иҟоу зылшоу
Са сласба, шанас иҟоу зылшоу
Ҩыза гәакьан исымоуп.

Фатәыс бзиа избоит
Ажьрыци арасеи,
Фатәыс бзиа избоит
Ажьрыци арасеи.
Уа уарида, раида раа,
Уа уарида, раида раа.

Меҟ-Меҟ ашәаҳәара ианаалга, Есма дҩагылан, 
адулаҧ иааҭылгеит ажьрыци арасеи, нас инаган, 
Меҟ-Меҟ инамҵалыргылеит. –  Акрыф, агәыраз, 
– лҳәеит.

Меҟ-Меҟ акранафа, Манчеи Есмеи ина-
реихырхәан, аҩнашә индәылҵны, иццакны ице-
ит.

Манча иаҳәшьеи иареи хәлаанӡа ихәыцуан, 
иаарушь уаҳа Меҟ-Меҟ ҳәа. Илашьцахьан, уи 
ашә инас-насны ианааҩнала.

Манча дгәырҕьан дкәашон, иаҳәшьа 
дгәырҕьан лнапы еинылҟьон. Меҟ-Меҟ ааҭгы-
лан, инареихырхәеит, нас инеины алаба атет-

рад ианнықәнаҵа –  иҵәаҕәахеит, иара неины 
ианнықәиа –  исахьахеит. Уа ҭынч ицәеит. 

Манча иаҳәшьеи иареи атетрад аркны: –  
Цәамҭхаа уоуааит, Меҟ-Меҟ, – рҳәеит.

Адырҩаҽны Меҟ-Меҟ аныҩагыла, Ман-
ча иаҳәшьеи иареи ашкол ахь ицахьан. Ахәы 
ажьрыци арасеи астол иқәгылаз афан, аҩны 
индәылҵит.

Меҟ-Меҟ ашьхарахь ныҟәара ицеит, абнақәа 
рҿы аҧсаатә ашәа рҳәон. Шьхакы ашьапаҿы ӡиа 
ҭбаа иаҵәа дук абеит, уаҟа аҟыз ҧшӡақәа ӡсо 
ихын.

Меҟ-Меҟ аӡиа иҭалан аҽакәабон, аҟызқәа 
ианырба иадеизалеит, еибадырит, ҳаиҩызцәаз 
ҳәа еибырҳәеит. Аӡиа ааныжьны ишцоз дабеит 
ашәарыцаҩ, аҟызқәа ишьырц ишәақь рықәкны 
дыштәаз. Аӡиа аҟынтәи ҟызк абжьы ҵарыуцәаза 
игеит, ашәарыцаҩ дааит, ҳаишьуеит ҳәа.

Меҟ-Меҟ зегьы зылшоз алаба шана ианҩаха, 
ашәарыцаҩ ишәақь неимпыҵҟьан, иааин иара 
анапы иакит. Ашәарыцаҩ иџьашьо дшыҧшуаз, 
Меҟ-Меҟ нхьаҳәын абнахь ицеит, ҧыҭрак ианы-
наскьа, агәы ҧыжәжәо иааҭгылеит: «рыцҳашьара 
рылаӡам арҭ ашәарыцацәа, иҭацәуеит есышықәса 
абнақәа, имаҷхеит ашьабысҭақәа, амшәқәа, 
ақәасабқәа, аҧсаатәгьы, аха ашәарыцаҩ уаҵәы 
абна шҭацәуа идыруазаргьы, иахьа иишьыз 
ауаа рҿы далаҽхәоит, дшәарыцаҩ дууп ҳәа 
ддырҽхәоит. Мап, ашәарыцаҩ дырҽхәатәӡам, 

уи иакәӡам афырхаҵа. Ирҽхәатәу абна илоу 
аҧсаатәи ашәарахи мшьыкәа ираҩсуа, урҭ абнаҿы 
ирацәазарц зҭахыу, рыҧсы ахьҭоу азы иреигәырҕьо 
– уи иоуп ауаҩ бзиа. Сара дысцәымҕуп аҧсаатә 
шьны зҟанҭаруаз иакәыр-шан, ауаа ҧагьа ирыл-
суа ашәарыцаҩ», – ихәыцуан иара.

Меҟ-Меҟ цәымҕрыла иакыз ашәақь ирууаӡа 
иаршәын, абнахь ибҕанаҵеит, ианаахьаҳә 
иаҳаит аҟызқәа хара рҵәыуабжь. Иҩны ҟызқәа 
рҿы ианнеи, аҟызқәа еибаргәаҟуан абна былу-
еит еиқәзырхода ҳәа. Ашәарыцаҩ икаиршәыз 
иҭаҭын абна амца анаркын, абылра иалагахьан.

Иҩахеит Меҟ-Меҟ алаба, иҟалеит аҵаа ахьыс-
сы, амца ианааха – иарцәеит, иаҿлеит абҕьы 
еилашьшьы. Аҟызқәа еилаҧыруан, игәырҕьо 
еибырҳәон, абнагь ҳаргьы Меҟ-Меҟ ҳахьчеит 
ҳәа.

Ҵхыбжьон Манча днеины итетрад 
дананҧшыла, ибеит Меҟ-Меҟ шыцәаз, алаба 
хыблаа-ҿыблаа иаван.

Манча акарандашь цәырган, Меҟ-Меҟ ала-
башьа ҿыц азыҟаиҵеит. Цәамҭхаа уоуааит 
наҳәаны, иаргьы дыцәарц дцеит.

Уи аҽны Манча иаҳәшьеиҳаб Есма лҩыза 
лымширахь дцеит, уа дшыҟаз ихәлеит.

Амза рықәҧхон ашьхақәа, адәқәа, ахәқәа, аеҵә 
еилаарцыруа ажәҩан ҵҟьаӡаны илацәҟәуан. 
Аҵых ҭынчын, аҟармаҵыс ашәаҳәабжь ааҩуан 
ақәаҵахьынтәи.

Аҩны иаанхаз Меҟ-Меҟ аахәыцит: «Ихәлеит, 
арахь Есма лымацара дыҟоуп, сцап, ҩызара 
лызуа, слацәажәо даазгап», – ҳәа аӡбан, аҩны 
индәылҵны, амҩа иқәлеит. Амшираҿы иан-
неи, Есма деигәырҕьан, игәыдылкылеит. Меҟ-
Меҟ ахәыҷқәа аргәырҕьарц алаба иҩахеит, ау-
ада зегьы шәҭыхкыла ишәҭит, аҧсаатә рацәа 
цәырҵны, ашәа рҳәо иалагеит. Алаба ианлаха, 
амузыка аҳәеит, ахәыҷқәа уи инацкәашеит.

Меҟ-Меҟ анапы ианкны Есма индәылылгеит, 
илҭахын аказы даҳәарц, гәҭыхак лыман.

– Сыхаара, Меҟ-Меҟ! – Есма дыгәжәажәо 
ааҵраҿ дааҭгылт.

– Иҟалазеи? Ибыхьзеи? – аҳәеит Меҟ-Меҟ, 
лыхәаҧшуа.

– Меҟ-Меҟ, угәы иалымсуазар, сҩыза ҳамҭас 
улысҭоит.

– Ишҧа! Ибҳәо закәызеи, Есма?! – иџьана-
шьеит Меҟ-Меҟ.

– Сҩыза лымшира сеигәырҕьаны сааит, 
илыдысныҳәалеит, дгәдыскылеит, аха ҳамҭак 
лысымҭаӡеит, сара сыда зегьы акака лзаарге-
ит.

– Уи аума хьаас иҟабҵаз? Акгьы ҟамлеит, 
– аҳәеит Меҟ-Меҟ, аахәыцын.

– Агәра га, Есма, агәыдкыларагьы, агәыр-
ҕьарагьы ҳамҭоуп. Сыбҭирц ахьыбҭаххаз 
азы сбыцәгәаауам, аха еилыскаарц сҭахуп, 
сыбҭахума сара гәыкала?

– Гәыкала бзиа узбоит, сқьиа Меҟ-Меҟ, – 
Есма аҭак ҟалҵеит.

– Гәыкала бзиа иубо ҳамҭас ҳәа азәгьы 
ирҭаӡом, уажәшьҭан уахьымхәырц азыҳәа. 
Сбымҭин сара ҳамҭаны.

– Саҭоумҵан, Меҟ-Меҟ, угәы нсырхазар, 
– лҳәан, Есма лнапы акәыршаны иаагәыдыл-
кылеит.

Урҭ аҩныҟа иахьцоз, амҩан Меҟ-Меҟ, ашәак 
аацәырнаган, аҳәара иналагеит;

Уа уарида, раида раа,
Уа уарида, раида раа,
Сара, Меҟ-Меҟ, ашәа шәзысҳәап,
Сара, Меҟ-Меҟ, ашәа шәзысҳәап.

Амшира гәырҕьамшуп,
Амшира азгәаҭатәуп.
Илашоу, игәырҕьахәу ччаҧшьла,
Нас ашәала, кәашарала.

Ақьачақь –  дқьачақьыр,
Ашәаҳәаҩ –  дшәаҳәар,
Акәашаҩ –  дкәашар,
Аинҟьаҩ –  еиниҟьар,

Амшира гәырҕьамшхоит,
Амшира азгәаҭахоит,
Ҳамҭала акәӡам ишгәырҕьатәу,
Гәырҕьаралоуп ишаҧылатәу.

Есмеи Меҟ-Меҟи аҩны ианааи, Есма луадахь 
дцеит.

Меҟ-Меҟ тәаны ихәыцуан: «Акәатақәа 
среиҧшуп, аха анапқәеи ашьапқәеи сымоуп. 
Мап, исҭахым сара ас анхара, ауаҩы дуаҩуп, 
сара сыҧсаатәзар, ҧсаатәҵас сыҟазарц сҭахыуп, 
– абас ишхәыцуаз Меҟ-Меҟ алахь еиқәшьшьы 
инықәиан ицәеит. Иҟыззарц аҭахын.

Ҽнак Меҟ-Меҟ абна илалан ишцоз, ааҧ-
сааҧҳәа ишуа, шәарыцалақәак абна иаалҟьеит. 
Руакы Меҟ-Меҟ инамҵасын, алаба ацәнагеит, 
иаргьы нацҳан, ахәыжә нканарппит.

Даацәырҵит ашәарыцаҩ, амшә шьны ацәа ихә-
да иқәын. Дааҭгылан, Меҟ-Меҟ днахәаҧшит:

–  Ҳаит, ҟыз мыжда, ҟыз мрик ауп, аха сысасцәа 
исҭаауа ишьны ирымҵасҵап. Ашәарыцаҩ 
Меҟ-Меҟ днамҵасны иаашьҭихын, игарӡган 
инадеиҳәалан, аҩныҟа игеит, шьтәыс ҳәа. Ала 
маҵуарқәа руакы Меҟ-Меҟ алаба аҿыҵакны, 
хәмаргас иҟаҵаны ицон.

Ашәарыцаҩ аҩны даннеи, Меҟ-Меҟ ыршәны 
аҿаҧара иныҩнаижьын, ашә наиркит.

Иаанаҧшы-ааҧшит. Меҟ-Меҟ ҩагылан, аҿа-
ҧара ҭацәын, акгьы ҩнагылаӡамызт, инеины ашә 
инагәҭасит, аха адәахьала иаркын. Иаахәыцит: 
«Алаба сымаӡам, ала   иаҿыҵакын иахькаршәу 
сеидру уи уажәы. Слабоуп шанас иҟоу зегьы 
зылшо, уиада сыҧсгьы сзеиқәырхом, сыршьыр-
гьы ҟалоит иахьа», – ҳәа.

Адәахьы абыжьқәа аагеит. Меҟ-Меҟ акылҳара 
инкылыҧшны, акәасқьахь инаҧшит. Абарҵаҿ 
ашәарыцаҩ иҧаҵақәа ыршо даацәырҵын, 
игәарҧхаӡаны дыччо, уа бзиала шәаабеит ҳәа 
сасцәақәак дырҧылон.

Аҧшәма асасцәа аҩныҟа инеиҧхьеит, амшә 
шишьызгьы дирбеит. Асасцәа идныҳәалон, 
ажәеиҧшь уирчеит ҳәа.

Меҟ-Меҟ аахәыцит: «Абанҭ иааиз ракәхап 
аҧшәмаҧҳәыс санылшьлак, ҿаҵахәыс сзауа, аах, 
сара рыцҳа» ҳәа алахь ааиқәнаҵеит, нас абжьы 
ныҵакны, гәаҟ ашәакгьы аацәырнагеит:

Уа уарида, раида раа,
Уа уарида, раида раа,
Рыцҳашьарада сыршьып саргьы,
Уаҳа сҟалом сыҧсы ҭангьы,
Сыӡны срымҵарҵап асасцәа,
Урҭ сырфап сара, сеимҕәыцәаа.
Исеигәырҕьо. бзиа сызбо,
Нас Манчеи Есмеи сырхашҭып.
Исеигәырҕьо бзиа сызбо.
Манчеи Есмеи уаҳа сырбом.
Уаҳа сырбом, уаҳа сырбом.
Уа уарида, раида раа,
Уа уарида, раида раа.

Убасҟан Меҟ-Меҟ ахьҭакыз ашә аарт-
ны дааҩналеит аҧшәмаҧҳәыс даҕьуа: –  Ааи, 

иубжьузеи уҟыж-ҟыжуа, аӡыршы ҭарҭәааит 
иахьаҳәо, –  лҳәан, илкыз алабала даасуа ипҟаны, 
алаба нкаршәны, дындәылҵны дцеит.

Меҟ-Меҟ иадырит аҧшәамҧҳәыс икалыршәыз 
иара алаба шана шакәыз, игәырҕьан иаашьҭ-
наҧааит. Инеины акылҳара ианкылҧш, аҧшәма-
ҧҳәыс илшьырц аҳәызба кны арахь дшааиуаз 
абеит.

Меҟ-Меҟ алаба иҩахеит, усгьы аҳәеит: «Ашә 
аатуеит, сызбо зегьы шанхоит!» Ашырҳәа иа-
атит аҿаҧара ашә, Меҟ-Меҟ ашәа ҳәо, алаба 
ныҵакшо, агәашә инҭыҵны ицеит, зегьы шан-
ханы ишахәаҧшуаз. Ҵхыбжьон Манча итетрад 
аҿы даннеи, Меҟ-Меҟ тәаны игәырҩон.

– Иухьзеи, улахь зеиқәузеи? –  Манча Меҟ-
Меҟ дназҵааит.

– Сахәом сымацара анхара, сара сыҧсаатәуп, 
исыҭ аҧсаатә реиҧш амҵәыжәҩақәа, ашьапқәа!..

Иааицәымыҕхеит Манча, аха даахәыцит: 
«Сара ауаа рҿы анхара шысҭаху еиҧш иаргьы 
аҟызқәа рҿы анхара аҭахуп» – ҳәа.

– Угәы рҭынч, ушьҭалан уцә, ишуҳәаз иҟас-
ҵоит, – иҳәеит Манча.

Ауха Меҟ-Меҟ аныцәа, атетрадаҿ Манча аных-
гала ирыцқьеит ауаҩы ишьапқәа, урҭ рҭыҧан 
аҟыз ашьапқәеи амҵәыжәҩақәеи аиҭеит.

Ианша, Манча итетрад аҿы даннеи, аҟыз 
ҧырны ицахьан, ианцоз игәырҕьан иҵәыуазаап, 
ҩ-лаҕырӡык каҭәан.

АЦГӘЫ ХӘЫҶЫ ИАХЬЫЗ

Алакә

Амра аҧхарра аҽаҭан аласба хәҷы ахьыцәаз 
ҧхыӡ абон. Уи ааигәа игылаз Ацгәы хәҷы 

ахәы абз ала иаҳәон.
Аласба ахьыцәаз иааҟрымҿрымит, ҧхыӡ-

ла аҧшәмаҧҳәыс илкыз акәац ҽыҭ иара 
инамҵалыршәит.

Аласба «Ау!» – арган акәац ианнамҵас, 
ааигәа игылаз Ацгәы хәҷы аҵыхәа наҿашәан, 
иаахнаҵәеит, иаргьы ааҿыхеит.

– Ааи исзуузеи? –  аҳәан, иныҩныҵәааит 
Ацгәы хәҷы, аҵыхәа иахәаҧшуа.

– Исхарам, – ҧхыӡк збан, санҩаҵҟьа, уҵыхәа 
сҿашәеит.

Игәааит Ацгәы хәыҷы. –  Аах уара амҽеи, 
ушьапы уҿашәар иауааз, сҵыхәа ануҿашәоз.

– Ҵис хәҷы, усҧырхагамхани ацәа сакуеит, 
– аҳәан, аласба наҳәны, аҽеиҩырҿан, инықәиан 
ицәеит.

Ацгәы хәҷы аҵыхәа иахәаҧшуа иҵәуон, нас, 
алахь еиқәшьшьы, ахахьынахаз мҩакы ианыла-
ны аҿынанахеит. Ус амҩаҿы иаацәырҵит ҧстәы 
џьашьахәык, ахахәы еилыҧхаауа, еиларҳәны. 

Абла ҧшӡақәа амра ашәахәа еиҧш агәырҕьара 
ашәахәа хыҧхо, акыр-кырҳәа иччо иааҭгылеит.

– Уара узусҭада? – Ҵис хәҷы наҵааит.
– Сара исыхьӡуп Агәырҕьара –  аҳәеит, аҧстәы 

џьашьахәы.
– Уара мчы – лшарас иумоузеи?
– Сара соуп ари адунеи аҿы изхылҵуа 

агәырҕьара. Сара сыҟамызҭгьы, аҧсаатәқәагьы 
ашәаҳәара иаҟәыҵуан, ауаагьы ашәарҳәомызт, 
адунеи зегьы, гәырҩо иҟалон. Иуаҳауама, Ҵис 
хәҷы, абнаҿы шаҟа ирацәаны иааҳакәыршан 
аҧсаатә ашәа рҳәо, ани ахапа зҳәо аҟармаҵыс 
ауп. Урҭ агәырҕьара рзызшо, ашәа дзырҳәо сара 
сахьыҟоу ауп.

– Аа… – аҳәеит,  Ҵис хәҷы нкахәыцуа.
Акыр-кырҳәа иааччеит Агәырҕьара:
Уара, Ҵис хәҷы, иухьзеи улахь даара еиқәушәа 

збоитеи?
– Иссахьоу умбои, сҵыхәа кьатагәаӡа, аласба 

иҿнажәеит.
– Аа… – акыр-кырҳәа иагәарҧханы иччеит 

Агәырҕьара.
– Агәырҕьара, узырччозеи? –  Сара сахьгәырҩо 

уеигәырҕьома? –  агәы иалсит Ҵис хәҷы.
– Усцәымгәаан, Ҵис хәҷы, убри алас-

ба мӡышәа ҽакакәымкәа уҵыхәа ахьаҿашәаз 
ччархәуп.

– Сынасыҧдара уи ааигәа снанамгеи, – алахь 
еиқәшьшьы инкахәыцит.

– Умгәырҩан, уи уриашар ҟалоит.
– Излауриашои? – иџьашьо иҵааит Ҵис 

хәҷы.
– Ишҧа умбои, уҵыхәа шыҟаз, икәаҧӡа, 

аҟаҵара сара исылшоит!
– Нас исзыҟаҵа ишыҟаз, саргьы сымгәыр-

ҕьарызи уи ашьҭахь!
– Мап, – аҳәеит Агәырҕьара, ахы рҵысуа, 

акыр-кырҳәа иччо.
– Ыы… изакә гәырҕьароузеи, даҽаӡәы уи-

мыцхраауазар? Сара ус иҟоу бзиа дызбаӡом, – 
аҳәан, Ҵис хәҷы уи инаҧырҵны, аҿынанахеит.

Агәырҕьара акыр-кырҳәа иччо ҿнаҭуан:
– Уаангыл, уаангыл, сымыш, уаасзыӡырҩ, 

башаӡа усыцәгәааит.
– Избан, ус угәы изаанагои?
– Избанзар, сара Агәырҕьара усаҩсны умцар 

са сыда аӡәгьы дыҟам џьушьоит. Уцала абри 
амҩала, уаҳа ацара улымшо угәаҟыр, сара сахь 
ухынҳәы, суцхраауеит, – аҳәеит.

Агәырҕьара, акыр-кырҳәа иччо, инхьаҳәны 
ицеит.

«Уи сара акгьы исмыхәеит», – аҳәан, Ҵис 
хәҷы амҩа инықәлеит. Аӡба иакын, кәарак 
инхықәгылан, аӡы ажәуан. Ус аҟыгәҳәа акы ахы 
иласит, иаргьы шәан, иасуа абарц инхьаҧшит. 
Ҵис хәыҷы иахагылан алақәа ырцәгьан. 

– Уара узусҭада? –  иназҵааит Ҵис хәҷы. 
–  Сара исыхьӡуп Ацәгьа-мыцәгьа, – аҳәеит.

– Аа… уара зегьы рзы ацәгьа уҭахума, аа?.. 
– Ацәгьа-мыцәгьа Ҵис хәыҷы ахы аҟыгәҳәа 
еиҭах инықәсит.

Ҵис хәҷы ахы ахьуа, Ацәгьа-мыцәгьа 
иацәшәаны, сышҧацәцари ҳәа ихәыцуан.

Ацәгьа-мыцәгьа алақәа цырцыруа, аҭра 
иҭҟьарашәа, аҧсабара инықәҧшит: «Сара 
исҭахуп аҵлақәа зегьы ҩар, аҳаскьынқәагьы 
мгылар, ашәҭқәа мышәҭырц, аҵарақәа ашәа 
рымҳәарц, уара Ҵис ччиагьы уҧсы ухысхырц»,

Ацәгьа-мыцәгьа ишалшоз еиҭа Ҵис хәҷы иа-
нас, ишьҭыууаа ицан ахаҳә инаахеит.

– Миаау…аа… сумшьын!.. –  Ацәгьа уаҳа 
ишрыцҳанамшьоз адырын, еиҳагьы ишәеит. 
Ацәгьа-цәгьоуп, уи зегьы ҭанархар аҭахуп, сар-
гьы сашьыр, иара агәы иахәоит.

Ҵис хәҷы Ацәгьа иацәымцар иахьуаз ана-
дыр, иууаӡа абахәаҟынтәи иҧеит. Ишнеиу-
аз, ихараӡаны лбаа џьара, аҳакьын иаҵәара 
инылаҳаит, аха иҕәҕәаны адгьыл иахьанҟьаз, 
иҟәаҟәан, ахьаа цәгьа шьҭахоит. Уажәшьҭа ара-
хь Ацәгьа-мыцәгьа зааиуамызт, аха иара ахьаа 
цәгьа Аман иахьышьҭаз.

– Миаау, иқьиоу аӡәгьы дыҟаӡами?.. Миаау… 
Шсәыцхраа, срыцҳауп, сеикәшәрха. Сара бзиа 
избоит аҵлақәа, аҳаскьын иаҵәа, ашәҭқәа, аҧсаатә 
рашәаҳәабжь. Миаау, исыхәода? Сеиқәзырхода?

Ус иаацәырҵит акы, иуаауаӡа, ала ҭбаақәа 
лашара рыхӡамкәа, ахахәы ақәҧсаны. Ацгәы 

хәыҷы инахәаҧшын, инаҩсны аҿынанахеит, 
уаҳа ихьамҧшӡо.

– Уара узусҭада, – Ҵис хәҷы еергьҳәа абжьы 
ҭганы уи иназҵааит.

– Сара исыхьӡуп Зегьззеиҧшу, – аҳәеит уи.
– Зегьззеиҧшу иуҟазшьоузеи?
– Сара уҧсуазаргьы хьаас исымам, аӡәгьы 

сицхраауам, акгьы сеигәырҕьом, ашәҭқәагьы 
аҧсаатә рашәаҳәабжьгьы бзиа избаӡом. Урҭ 
ыҟазаргьы-иҟамзаргьы сара сзыҳәа зегьакоуп.

– Уца, уца усҧырҵны, сгәаҟра убар сҭахым, 
уара, Зегьззеиҧшу, аҳәеит Ацгәы хәҷы.

Зегьззеиҧшыз ииасны ицеит.
Ихәыцуан Ацгәы хәыҷы ахьышьҭаз. «Сҵыхәа 

ахьысцәыӡыз гәырҩа дуӡам, анасыҧдаоа 
–  узқәынхо адунеи аҿы зегьы уцәымҕзар, зе-
гьы узеиҧшзар акәзаап. Насыҧ сымоуп сара ус 
сахьыҟам, – хәаагәы иаанагон иара, – Миаау, 
шәсыцхраа, срыцҳауп… Шәсыцхраа… Миа-
ау…»

– Иухьи, Ҵис хәҷы, умшәан ҳара ҳуцхраауеит, 
– рҳәан, рыблақәа амра ашәахәеиҧш ала-
шара рхыҧхо, рыхцәы ҧшӡақәа еиларҳәны, 
иаацәырҵит ҩыџьа.

Ҵис хәҷы ажәа ҟәанда анаҳа, агәы ҧшаауа, 
ахы иҩахан урҭ инарыхәаҧшит.

– Шәара шәызусҭцәада? –  инарызҵааит. Ру-
акы ааҧышәырччан, Ҵис хәҷы ашьамхы инықә-
ҵаны, ахьаа хысҽуеит хәа иалагеит.

– Сара исыхьӡуп Зегьирыцхраауа, – аҳәеит. 
– Умшәан, уажәыҵәҟьа, ухьаа улсхуеит!.. 

Егьи абла ҭыҧха неины Ҵис хәҷы ахы 
ашьышьра иналагеит.

– Сыхаара, Ҵис, сара Ақьиара сыхьӡуп, 
умшәан, агәаҟра узықәшәаз ҳара уалҳаргоит, 
– аҳәеит.

Ҧыҭрак ашьҭахь Ҵис хәҷы гәырҕьаҵәа, 
ахьаақәа зегьы алҵын, амҩа ианыланы ицон. 
Аҵыхәа ахьҿахҵәаз уссгьы иамамызт, имҧсыкәа 
иахьеиқәхаз еигәырҕьон. Ҵис хәҷы иадырит Зе-
гьирыцхраауеи Акьиареи зегьы ишреиҕьыз.

Ус амҩаҿы иаацәырҵит Агәырҕьара, иччо.
– Ҵис сымш, издыруада усыцәгәаазар, ари 

амҩала уахьдәықәсҵаз? Ма иузымдыруаз ахье-
илукааз уеигәырҕьо?!

– Мап, суцәмгәаазеит, итабуп исзымдруаз 
ахьеилыскааз.

Агәырҕьара ааччеит: –  Уҵыхәа сырбеи, – 
аҳәан, Ҵис аҵыхәа кьатагәа ианахькьыс, аҵыхәа 
быбышӡа иазҳаит.

Ҵис гәырҕьаҵәа аҵыхәа инахәаҧшит. Абарҭ 
зегьы ахганы Ҵис хәҷы аҩны ианааи, аласба 
ыҩуа, ихәмаруа аҧырҧалыкь акырц иашьҭан.

– Ааи, уара агаӡа! – Аҧхыӡцәгьа баны, 
зҩызцәа рҵыхәа иамҵасны ихызҵәо, уара 
суцәгәаауам, аха уаныцәо уаҳа уааигәа стәом, 
– аҳәан, Ацгәы хәыҷы ҩеины, еиҳаракны абыр-
кьыл инықәтәеит.

АҶКӘЫН-ШӘАҲӘАҨЫ

Алакә

Аҷкәын шәаҳәаҩы ихьӡын уи, иара 
дхәыцлон, сдухар ауаа, аҵлақәа, ашь-

хақәа, аҧсаатә иџьаршьартә, иаргәырҕьартә 
ашәаҳәара сҵоит ҳәа. Убас данхәыцуаз инаива-
гылон ҧстәы џьашьахәык, аблақәа лашо, ахахәы 
еиларҳәны хара иҧшуа.

Ҽнак Аҷкәын-шәаҳәаҩы иҭаххеит уи аҧстәы 
ахьӡ еиликаарц, днадгылан дазҵааит:

– Уара узусҭада? Исҭахуп ҳаибадырырц.
Уи аҧстәы неихаҵгылеит Аҷкәын-шәаҳәаҩы.
«Ҳаибадырып ухаҵкы сцеит, ус иугәаҧхозар», 

– аҳәеит.
– Сара Агәыҕра сыхьӡуп. Ҧсызхоу акгьы  

саҧырхагам, иҧсуагьы –  шәыҧсуам ҳәа снеи-
ны сгәыҕран сырхалоит. Уаҵәы иҧсуа иахьа 
аҧсҭазаараҿ дыҟанаҵ дгәырҕьозар сҭахуп. Схаҭа 
есымша стәаны саҧхьаҟа насыҧ дук сҧылап 
ҳәа сгәыҕуеит. Сгәыҕуеит, абри аҧсабараҿ 
аҧсаатәқәеи аҧстәқәеи еибамфо, зегьы бзиа еи-
бабо иҟалап ҳәа. Уара уааигәа уажәы сзыҟоу, 
Аҷкәын-шәаҳәаҩы, угәыҕра са соуп, сгәыҕуеит 
ушәаҳәаҩ духап ҳәа.

– Ҳнатәап, ҳгәыҕлап, – рҳәан, инеидтәалеит, 
рыблақәа кыдхало, игәыҕуа иҧшуан.

Аҷкәын-шәаҳәаҩы дахьтәаз дхәыцуан: 
«Агәыҕра ауаҩы игәы шьҭнахуеит, аха 
сшәаҳәаҩ дуны сазыҟаҵом, схы аџьабаа асыр-
бап, ашәаҳәашьа сҵалап» ҳәа. Дҩагылангьы 
ашәаҳәара далагеит.

Уинахыс Агәыҕра ҩагылан ицеит, аҭыҧаҿы 
даҽа џьашьахәык аацәырҵит, ахахәы еилажәжәа, 
ахәда еихаҟаца, ашьамхы анапқәа нықәҵаны, 
Аҷкәын-шәаҳәаҩы инаидтәалеит.

– Уара узусҭада? –  Аҷкәын шәаҳәаҩы уи 
дназҵааит.

– Сара Аусура сыхьӡуп, – аҳәеит уи. –  Уск 
салагар, ибзианы иҟасҵаанӡа саҟәыҵӡом. 
Сара Аусура соуп, ашәаҳәаҩы дугәы дашәа-
ҳәаҩны дҟазҵо. Аусура сыҟамзаргьы аӡә-
гьы акы изҵомызт, аус рымур ауаагьы, 
аҧсаатәгьы ҧсуан, амла иаганы. Аусура 
сыҟоуп, аҧсҭазаарагьы усурала еиқәсырхоит, 
агәырҕьарагьы сыцуп. Ашәаҳәаҩгьы дшәаҳәаҩ 
духоит сара саницу.

– Сара усгәаҧхоит, Аусура, – иҳәеит 
Аҷкәын-шәаҳәаҩы, инеидтәалан, ашәаҳәара 
иалагеит. Дкарахон Аҷкәын-шәаҳәаҩы аус 
шиуаз, ашәаҳәашьа шиҵоз, аха ибзианы дзы-
шәаҳәомызт.

Ус ҽнак дааҧшызар, ҩызас имаз Аусура 
цахьан.

Аҷкәын-шәаҳәаҩы даахәыцит: «Шаҟа аџьа 
збазеи? Шаҟа ашәа сҳәазеи? Аха ҧсаатәкгьы 
шәҭыкгьы сара уи ала исызмыргәырҕьеит. 
Иҟасҵарызеи, сзазҵаарыда? Издыруада аӡәы 
акы сеиҳәар исыхәаша уи аус аҿы.»

Аҷкәын-шәаҳәаҩы ас ахәыцра даналага, 
аблақәа гәынамӡарак рхыҳәҳәыла, анапқәа 
ашьамхы иқәҵаны, акы ааины алахь еиқәшьшьы 
инаидтәалеит, инкахәыцуа.

– Уара узусҭада? –  уи дназҵааит Аҷкәын-
шәаҳәаҩы.

– Сара Аҩызада сыхьӡуп. Иҟасҵо зегьы иб-
зианы иҟасҵар сҭахуп, аха исзымдыруаҿы аӡәы 
сиазҵаарц сҭаххаргьы, аӡәгьы абри зузыҟамҵаз 
абри ахьузеилымкааз ауп ҳәа сеиҳәаӡом, 
сзазҵаауа зегьы саҩсны ицоит, – аҳәан, ахахәы 
хьыдышьшь, инкахәыцуа иаатәеит.

Аҷкәын-шәаҳәаҩгьы уара Аҩызада суеиҧ-
шуп, акы сзырҵаша ҩыза дсымаӡам ҳәа ила-
хь еиқәшьшьы уи днаватәеит. Ус дыштәаз 
Аҷкәын-шәаҳәаҩы хәыцрак ихаҿы иааит: 
«Саалаган, ахәыҷқәа еизганы, ашәа рзысҳәап, 
издыруада аӡәы сашәа игәаҧхар?» Аҷкәын-
шәаҳәаҩы ари хәцны даныҩагыла, Аҩызада 
наидҵны ицеит.

Аҷкәын-шәаҳәаҩы ахәқәа, ақыҭақәа дрыл-
суа, ахәыҷқәа адәҳәыҧшаҿы ашәа шәзысҳәоит 
ҳәа рызҿиҭуан. Ҳаизоит,  ҳаизоит адәҳәыҧшаҿы, 
ашәа ҳазҳәа ҳәа иақәшаҳаҭхон.

Аҷкәын-шәаҳәаҩы дхынҳәны аҩны дана-
аи, инеины инаидтәалеит ҧстәы џьашьахәык. 
Ахахәы ҧшӡа рҳәны иақәҧсаны, анапқәа 
ашьамхы иқәҵаны ихәаҧшуан. Уи аҧстәы 
уажәы-уажәы иҩагылан, инаҧшы-ааҧшуа, акы 
аҧшаауашәа, ишьҭаҧшуа, инеи-ааиуан.

– Уара узусҭада? –  уи дназҵааит Аҷкәын-
шәаҳәаҩы.

– Сара Аҧшаара сыхьӡуп. Исыҧшаауеит ауаа 
рыхәшәқәа, ашәа ҿыцқәа, ахәыцра ҿыцқәа. 
Цәаҩа бааҧсыкгьы сымоуп, сшыҧшаауа, 
исымҧыхьашәоит агәырҩа ашәақәа. Ауаа ане-
ибашьуа –  исыҧшаауеит изланибарҵәаша, аха 
убас иагьысыҧшаауеит иҭахо ауаа, ма аҧстәы, 
аҧсаатә реиқәырхашьагьы. Сара, Аҧшаара, сыз-
цым ихәыцуа уаҩ дыҟаӡам.

– Уара уҟазшьа сгәаҧхоит, ҧсызхоу зегьы 
ҧшаалароуп, рус ақәҿиара амазарц азы, – иҳәан, 
Аҷкәын-шәаҳәаҩы адәҳәыҧшахь дцеит.

Адәҳәыҧшаҿы аҷкәынцәа, аӡҕабцәа ирацәа-
ҩны еизахьан, иччон, ихәмаруан. Аҷкәын-
шәаҳәаҩы даннеи иааҭынчрахеит, иӡырҩуан 
рыҧсы ӡаны, ҷытбжьы гомызт. Уи днареихыр-
хәан, ашәаҳәара дналагеит.

Ҧыҭрак ҭынч иӡырҩуан, ус ӡҕабк лыбжьы на-
лыргеит: «Аҩызцәа, изакәызеи дҟыуҵәыуошәа 
ари ашәас иаҳзиҳәо?»

– Ҳеи-ҳеи… ашәаҳәашьа издырӡом, ибжьы 
бзиоуп, аха… – иҳәеит ҽаӡәы.

– Ашәаҳәашьа уҵар, ҳаиҭеизап. Уажәазы 
уаҳҧырҵ, – рҳәеит иччо…

Еизаз аҷкәынцәеи аӡҕабцәеи рышьҭыбжь 
цәгьахеит, уца уқәҵны ҳәа ҿырҭуан, иччон…

Аҷкәын-шәаҳәаҩы илахь еиқәшьшьы аҩны 
данааи, иџьыҟәӡа ҧстәык ахцәы хәыҷқәа ҵаҕаӡа, 
алақәа лашарак рхымкәа. ашьамхы анапқәа 
ықәҵаны, инкахәыцуа иштәаз ибеит.

– Уара узусҭада? – Аҷкәын-шәаҳәаҩы уи 
дназҵааит.

– Сара Аҵахара сыхьӡуп, сахьнеиуа, еи-
башьразар, зегьы ҭахоит, иаҵахоит. Ашәаҳәаҩ 
данаҵахогьы, иааигәа снеиуеит. Аҵахара даара 
ихьамҭоуп, сара гәырҕьара сыцӡам, убриазоуп 
срыцҳахәха, есымша сгәаҟуа сыздәықәу. Зны-
зынлагьы сҵәуалоит, уи ашьҭахьгьы шаҟантә 
сыҟамзар сҭахузеи, аха сымҧсуа адунеи сануп. 

– Даара ихьамҭоуп, Аҵахара, уҧсҭазаара, 
уааигәа аҟазаарагьы гәаҟроуп, – иҳәан, Аҷкәын-
шәаҳәаҩы днеины днадтәалеит. Аҷкәын-
шәаҳәаҩы дхәыцуан, игәалашәон ашәа аниҳәоз 
аӡәы шизҿиҭыз убжьы бзиоуп, аха ашәаҳәашьа 
уздырӡом ҳәа.

«Ашәаҳәаразы аус злоу абжьы бзиа ауп, уи 
сымоуп, аха ашәа аҳәашьа сҵароуп, мап, зе-
гьы акоуп, егьа џьабааду збаргьы, ашәаҳәашьа 
сҵоит», – абас дхәыцуа Аҷкәын-шәаҳәаҩы 
даныҩагыла, Аҵахара  ҩагылан ицеит игәамҵуа. 
Уи аҭыҧаҿы иааины инатәеит Агәыҕра, анапқәа 

ашьамхы инықәҵаны, аблақәа кыдхало, хара 
иҧшуа.

– Бзиала уаабеит, Агәыҕра! –  Аҷкәын-
шәаҳәаҩы уи днеихырхәеит.

– Бзиара убааит! –  инеихаҵгылеит Агәыҕра.
– Утәа, утәа, иабаҭаху агылара!..
– Агәыҕра, сеиҭаузааит, уи бзиоуп, избанзар 

адунеиаҿ ауаҩы уск даналаго, дгәыҕуа дала-
гоит, мамзар иус изынагӡаӡом, уа сара схәарҭа 
дууп.

– Угәыҕла, угәыҕуанаҵы уааигәа сыҟоуп, 
– аҳәеит Агәыҕра. Аҷкәын-шәаҳәаҩы днеины 
Агәыҕра днадтәалеит, иаргьы дгәыҕуа.

Уи ашьҭахь ҧыҭрак аамҭа бжьысхьан, 
шьыжьык, Аҷкәын-шәаҳәаҩы ахәы дыҩхалан, 
ашәаҳәара дналагеит. Аҧсабара зегьы 
ааӡырҩит… Ҩны-цыҧхьаӡа ахәыҷқәа ицәаз 
ҿыхан, ашәаҳәара иазыӡырҩырц иҩны уахь 
ицон. Аҧсаатәқәагьы ашәаҳәара иаҟәыҵны, 
иӡырҩуан. Акраамҭа ашәа иҳәон Аҷкәын-
шәаҳәаҩы, адәҳәыҧш зегьы ахәыҷқәа еизаны 
идырҭәит. Аҧсаатәқәагьы, аҧстәқәагьы, бзиа 
ибаны, уи ашәаҳәаҩ иашәа иазыӡырҩуан. Ашәҭ 
ҧшӡақәа рыфҩы хаа изырышьҭуан, ҳамҭас ҳәа, 
уи Аҷкәын-шәаҳәаҩы.

Аҧша гәырҕьо иагәыҵанаҳәҳәон уи ибжьы. 
Аҷкәын ашәа ҳәаны, дгәырҕьаҵәа, ахәыҷқәа 
ирҭаз ашәҭқәа игәыҵаҳәҳәа, аҩныҟа дааит. 
Аҩны уи ибеит ҧстәы џьашьахәык, ахахәы ҧшӡа 

еиларҳәны, абла лашақәа гәырҕьаратә шәахәала 
иҭыџьџьо, аҽырҧагьаны, исылымшо иҟоузеи 
ҳәа аҧсабара ишықәҧшуаз.

– Уара узусҭада? –  уи дназҵааит Аҷкәын-
шәаҳәаҩы.

– Сара исыхьӡуп Аиааира. Сара сахьнеиуа 
агәырҕьара ыҟоуп, еибашьуа срыниар, ииааиуе-
ит. Ашәаҳәаҩ иҩны саннеи, уи дшәаҳәаҩ дууп. 
Адунеиаҿы амчқәа зегьы реиҳа сыҕәҕәоуп. Аи-
ааира еиҳау мчы ыҟаӡам. Адунеи игьежьуагьы 
еилахәашон, Аиааира сыҟамызҭгьы, – аҳәеит 
уи, ҧагьа иҧшуа.

– Сара уара уҟынӡа сааиаанӡа сгәаҟуан, 
бзиарак сзыҟаҵомызт, уара уҟны санааи, 
иџьашьахәыз бжьыла сшәаҳәеит.

– Иҭабуп, Аиааира, уара уахьыҟоу ари 
адунеиаҿ, – иҳәан, Аҷкәын-шәаҳәаҩы уи 
днеихырхәан днаватәеит, еицынхаларц.

АНСАУ

Алакә

I

Иқәыҧшыз ҭаацәарак аҟны диит аҷкәын. 
Уахык, ахәыҷы дандырцәа, иазхәыцит 

хьӡыс ирҭашаз.  
Ан илҳәеит: – Дсыхшеит аҧа, измоу ауаҩы 

иҧсы, сыҧсы  гәырҕьоит, схәыҷы иҧсы бзиа из-
боит. Илҩуеит ажәа Аҧсы.

Аб иҳәеит: – Ауаа есымша ирҭахуп анцәа 
иқьиара.

Иҩит ажәа Анцәа.
Ахәыҷы данкьаас, ирҳәеит  иа изы ажәа 

ирҩит Ауаҩы.
Ирыҟәшәеит анбанқәа ани аби хажәак – 

Аҧсы, Анцәа, Ауаҩы рҟынтә иит рҧа ихьӡ Ан-
сау.

Шьыжьымҭанк Ансау дныҟәеит адәаҟны 
ашәҭқәа ҿихын аҩныҟа инеигеит. Иан ашәҭҭра 
изҭалыргылт, арҭ уара раҧхьаӡа иҿухыз 
ушәҭқәа роуп лҳәан лхәыҷы идылҵеит урҭ 
рсахьа аҭыхра. Ансау уи аҽны насыҧ иман, 
– иҭихит асахьа.

Ансау иҭихыз асахьа ҧшӡахеит – деигәыр-
ҕьеит дкьаасит, инапқәа еиниҟьеит, иан илеи-
ҳәеит иҭины ацха сзаахә – ҳәа.

Ансау иан асахьа лҭиит иаалхәеит асаранџь 
цха.

Ансау иан уи лымихын иани иаби иреиҳәеит 
агьама еицаҳба ҳәа.

Иаб ихәыҷы иеиҳәеит ари раҧхьатәи  уқәҿиара 
иалҵшәоуп ҳәа.

Ан лшәыра иааҭылхит илҭиз анатиурморт 
иақәҭылхыз. Икналҳаит.

– «Аа… шаҟа сгәырҕьозеи снатиурморт 
иҭысхыз ахьмыӡыз» – иҳәеит Ансау.

II

Ансау аҧхьарца арҳәашьа иҵеит.
Ҧхны мшык азы аҧхьарца аирҳәон аҧенџьыр 

аартны.
Адәқьанқәа рҿы иҟаз ашәырқәа зегьы ныҵа-

беит, зегь рыхкы Ансау истол иаақәгылеит – 
Ашана, –  иҳәеит урҭ дрыхәаҧшуа. Ашәыр ани-
фа, днатәаны анотақәа иҩит  ианықәиҵа ақьаад 
ианыҵны ицеит.

Урҭ аҧсы ҳарам игеит, – иҳәеит. 
Ансау даахәыцын, даҽа  ашәак иҩит – анотақәа 

еиқәхеит.
Ирыҵаиҩит ажәақәа абас:
Иҧсыз иҧсабара ицәыӡит, иҧшаауеит аха 

ибом, иҧсы иатәхаз аҿыц цәгьарак алымшарц 
исҳәоит: «уца исцәумган, истәу адоуҳа».

III

Ансау иани иаби бзиа еибабон. Иеиликаау-
ан аҩыџьагьы бзиа дшырбоз, аха ицәгәаауан 
иахәҭамыз акы аныҟаиҵоз.

Ансау ибон ауаа зырҳәуаз, ирымпыҵасуаз 
амал ду шдырҳауаз, қьиарак  шрыламыз, зегьы 
азеиҧшра, рыҧсы арҕаруан, ишуааз рхаршҭуа, 
рқьиара арӡуан. Иеиликааит Ауаҩы дирцаз 
дҕьацарцаз аҧсы ахьҕару, иахьбеиоу. Иҳәеит уи 
амал иацзароуп, Ауаҩы идоуҳамч иалшо  аба-
разы.

Ауаа ирҟазшьоуп аҧсытә еибафара ҕәҕәа, аха 
анцәа, дрыцзар рхы дирбоит. Ицәгьоуп ауаҩы 
ҟәыш ихы анидыруа, уи ацәгьа даҧырнагоит.

Ансау иҩит уи даназхәыц абас: суаҩуп, бзиа 
узбо соуп, Ауаҩы уҟазароуп.

Ҳаҟоуп, ҳаицыҟоуп, ҳаиҧырҵуеит, иаҳцәыӡ-
уеит ҳануааз иаҳтәыз ҳцәеижь. Ҳзаҧымло ины-
ҵацәоит.

Уқьиара саҳәоит  Амҩасҩы.

IV

Хәылҧазык Ансау иҭихит Аҟәа амшын 
аҿықә, амра анӡаала ашьҭахь ашәахәақәа ҟаҧ-

шьын аҟнытә, иҟаҧшьын ажәҩан, иҟаҧшьын 
амшын.

Асқьалаҿы игылаз аҕбақәа ирдәылҧхоз ала-
шара аиаҵә реиҧш иакын. Ансау асахьа ҭихит 
анотақәа рыла, нас урҭ ароиальаҿ иаирҳәон.

Аҭынчра еилоугеит уа амшын ҧсы зхоу 
аҧсыруаа, уаҵәы ҳаибашьуеит», – рҳәан, ице-
ит. Иџьеишьеит Ансау, аҧсыруаа драбашьыртә 
абџьар имамымзт. Дхәыцуан. Ус, игәалашәеит 
иҭихыз амшын асахьа, уи ҳамҭас ҳәа ириҭар 
цәгьак шизырымуаз.

Ашьыжь Ансау анышь хәыҷ нхиҵан амшын 
дынхылт, даныҧшы, амшын аҵа ибеит аҧсыруаа. 
Урҭ  Ансау иламцәажәакәа иныҵабеит, Иара 
амшын аҿықәахь дхынҳәит.

V

Ансау иҭаацәа ихылаҧшуан, абзиа иларааӡон.
Дара ахҩык анааизынхоз, ауада иҩналон 

имаӡаз, иҭынчыз хәыцшьак.
Уи иаҳәон:
«Шәахьыҟоу ааира бзиа избоит. Ақьиацәа 

шәыгәра згоит.
Иҟоуп ауаа шәҟәыла ирзымҵо, диуеит ауаҩы 

аӡәгьы дшымхәыуа ихәыцуа». 
Абас иҟоу аҩнаҭаҿы изҳауан Ансау.
Иара бзиа ибеит иҧсы иахәыҭхәыҭуаз, аха 

ибомызт.

Ансау дҵааит: «Уазусҭада уара исацәажәо»?
Сара уааигәа сааит, аҧааимбар ҧсы соуп, – 

аҳәеит.
«Уеилыскааит, Аҧсыцқьа», – наиаҭикт Ан-

сау.
Зны Ансау амшын ахь аӡсашьа иҵарц дылба-

аит.
Аҧсыцқьа уи дихаҧыруа дихьчон, аха – иара 

уи дибомызт аӡсашьа иҵон.
Ансау амра иҽаиршәырц даныцәиал аҟәараҿы, 

аҧсыцқьа диахәыҭхәыҭуа еиҳәеит:
«Сара сыҧсы иалшоит уеиқәырхара, уҿиара, 

ақьиара анасыҧ уҭара, сухылаҧшуеит еснагь».
Ансау уи дџьашьо диазҵааит:
–Уқьиара бзиа избо дуцәымҕума? 
– Мап. Сара ахәыҷқәа реиҧш адуқәагьы 

адоуҳа аҭакар мца рысҭалоит. Сара истәуп ииа-
суа ақәыҧшра.

Сара уахьыҧшлакгьы  субаӡом. Ауаҩы даниуа 
анасыҧи ақьиареи ицысшоит, аха аҧсҭазаараҿы 
џьоукы  ирызныҟәгом, иҩашьоит, иранасыжьу-
еит.

Уҟәышыз, Ансау – иҳәан  днеихыҧрааит.
Ансау иаҳаз даараӡа дархәыцит, иагьџьеишь-

еит.

АШЬХЫЦ ААИ

(Алакә)

Акәаҧ аатҟәацын – инагәылҵит – ашьхыц 
Ааи.

Аҧсуа хаҵа инапы инаниртәалан, – иҳәеит, 
– «Адунеиаҿ аҧсуа шьха еиҧшу жәларык иры-
мам, ҽакала иҧшӡоуп», – ҳәа. 

Аҧсуа хаҵа ашьхымӡақәа рацәаны иргылт.
Аамҭа цеит акыр, ашьхыц Ааи аҭаацәа 

ду аиуит, – Ашьхыц Ааи иахшаз ашьхыц 
ашьхымзаҭрақәа ҟарҵеит.

Адәқәа шәҭыла иҭәын, иҟан аҵлақәагьы 
анышәҭуаз, ашьхыц ирыҟәшәоз амати ашәҭ 
агәыцә иалрыцәцәон, ашәҭ бзиа ирбон.

Ҽнак ашьхыц Ааи иабеит, – ашьхыц ран 
агәыргьын наханаргылт, аҵкы шкәакәа ҧшӡа 
ашәнаҵеит, – ашьхыц иранаҳәеит, – шәаҟәыҵ 
аусура, ацха аҟаҵара, – ҳкәашалап.

–Иалагеит ашьхыц акәашара жж… жж…  
жж… ҳәа ашәаҳәара.

Ашьхыц Ааи аҳәа ҭыхны агәыргьын зхагы-
лаз ашьха ран ибыбшӡа иахьтәаз исшьуеит ҳәа 
ашьхыц аусура иаҟәнахит, – игәаан ианжәыла, 
адруҳәа ашьха зегьы раҳәа ҭырхит, урҭгьы ацха 



77

ҟаҵара иахьаҟәылхыз амш ахьыргоз ргәамҧхеит. 
Иалагеит ҳәаҭыхла аибашьра. Ар ашьха раҧхьа 
игылеит Ашьхыц Ааи – Ашьхыц Ааи ҿнаҭит:

«Аҟазара аусура иашеит». Ҳаибашьуеит 
аҳәеит уиазы.

Агәыргьын зхагылаз ашьха ран ибыбышӡа 
аҵкы шкәакәа ашәҵаны иахьтәаз иадырит 
ишыцәгьароу «Ашьхыц  Ааи сашьуеит, ацәгьа 
ҟасҵеит», – аҳәан, ҿнаҭит, аха иацхраауа аӡәгьы 
дҟамлеит зегь раҳәа ҭыхны еибашьра игылт 
ашьхыцқәа.

Акы, ҩба, хҧа, ҳаибашьуеит, аҳәа иҩахеит 
Ашьхыц Ааи, адруҳәа раҳәа иҩахеит ашьхыц 
иакәшан игылаз.

Аҧсуа хаҵа ибеит усура зҭахым ашь-
ха ран аҽырҧшӡан иахьтәаз ишәаны 
ишықыџьқыџьуаз.

– Иҟалазеи, Ашьхыц Ааи, – дҵааит аҧсуа 
хаҵа, уи ишьхыц Ааи бзиа ибон.

Ҳахәом уаҳа ашьха ран зегьы аусура 
иаҟәнахуеит – иҳамшьыр ҟалом, мамзар аусура 
ҳаҟәыҵыр, ашьхақәа зегьы ҳҭахоит рҳәеит.

Ашьхыцқәа раҳәақәа еинырҟьон, ицырцыру-
ан.

Аҧсуа хаҵа днеин днадгылт ашьха ран,  
иҳәеит ибжьы рдуны:

– Шәаҳәақәа рыҭра иҭашәҵа, сара амузыка 
шәзырҭынчуа шәзасырҳәоит, шәыҩнқәа рахь 
шәхынҳәырц Аҧсуа хаҵа еиха хҵәаха дук 

ныкнеиҳан асра далагеит, ашьха ран ҧырны 
ибҕа инықәтәеит.

Ашьхыц Ааи уи аиха абжьы иарҭынчит, 
– иаҟәыҵит егьырҭ  ашьхақәагьы агәаҕ акра, 
ашьхымӡа рыҭра иҭалеит.

Аҧсуа хаҵа Ашьхыц Ааии иахшаз ашь-
хыцқәеи  ирҭынчит. Ашьха ирылган хара абна-
хь иганы ахала иоуижьит ашьха ран – уи уаҳа 
ирымбаӡеит.

Ашьхыц Ааи ашьхымӡаҟны ашьхыц аршәеит, 
ашьхыцқәа зегьы аусура иалагеит, иҟарҵон ацха 
жж… жж… жж… ҳәа ашәа рҳәон, аус аныруаз 
игәырҕьон.

Аҧсуа хаҵа Ашьхыц Ааи иҟәышуп ҳәа 
азиҳәеит, ашьхымӡа ҧшӡа азиргылт.

АНАШАНАТӘ ЛАКӘ

Хьымца дқәыҧшын, Амра бзиа дибе-
ит. Амра лани лаби иарҳәеит маҳәыс 

дшырҭахым. Хьымца бзиа иибоз Амра 
дылҧылан длацәажәарц иҭахын, аха урҭ 
зеиҧыломызт. Амра лан ашҭа бҭыҵыр ҟалом 
ҳәа лалҳәахьан.

Хьымца иӡбеит анашана ихы иаирхәарц.
Уи аҽны Амра ашҭаҿ днеи-ааиуан. Хьымца 

иҽааиршәшәан, дарбаҕьхан, лаҧхьа дынкаҧрит. 
Амра арбаҕь аашьҭылхын, иналгәҵалыҳәҳәеит. 
Амра лан уи  анылба,  илҳәеит, – иааган аҩныҟа 
ахы хаҳҵәап.

Хьымца  идырит, – арбаҕь ахы хырҵәар иара 
дшылшьуаз. Ахьшәҭҳәа анашана ҟаиҵеит, дыҧ-
шыцны лнапы  днаншәалеит.

Аҧшыц аацәажәан ус аҳәеит, – сахьцоу бсы-
цаала. Рҩыџьагьы еицны ашҭа инҭыҵит.

Хьымца еҭа иҽиҧсахит дгәырхан дцырцыруа 
дынкашәеит, Амрагьы ашана лаахеит драхәыц 
шкәакәан агәыр аҵа днаҵнадеит.

Агәыр цон иҧырны арахәыц аманы. 
Амҩан џьара аӡы ианахыҧраауаз арахәыц 

бааӡеит.
Хьымца иџьеишьеит уи аниба, иҟаиҵеит ана-

шана еиҭах. Хьымцеи Амреи ихьшьыцбақәаны 
иныҵҧрааит.

Ихалеит ихараны, ажәҩан еҵәа агәахьы, 
аҧсҭҳәақәа ирылҧраауа ицон Хьымца иҩнахьы, 
урҭ аҩны ианнеи, анашана нҵәеит, иуаахеит Ам-
реи Хьымцеи, аҩны иныҩналт, уаҟа еибырҳәеит 
еицынхаларц, уаҳа аӡәгьы дырҧырхагамхеит 
– Анашана иранаҳәеит имажәуа, бзиа еибабоу 
амч рынаҭеит.

АЦӘАЖӘАРА АҬААЦӘАРАҾЫ

Уажәы ҳалацәажәап аҭаацәа 
нымеицәажәоу, досу есымша акы 

даназыӡырҩуа, ма акы данахәаҧшуа. Уи еицәоу 
аиҵахара ацәажәара аҿиаразы иузыҧшааӡом. 
Есымша акы иазыӡырҩуа дрылҵӡом, иқәгылан 
ибзиан аҿаҧыц аҕьны иаарҧшны ацәажәаҩ 
– дырзааӡаӡом. Ухы  уҵароуп, узырҿиои, иуаа-
бауеи, иумаабуеи еилукаалароуп. Аҭаацәа егьа 
еилахазаргьы иааилатәаны ашәа рҳәозар, урҭ 
беиоуп бызшәала, арифмеи аритмеи дырҿиоит. 
Агәырҕьара, анасыҧ рыҧсы иҧнашәоит. Избан?

Аҟазара ацуп ибзиан ашәаҳәара. Иарбан ауаа 
реицәажәара иарҿиоу?

Ауаа ибзиан рбызшәала реицәажәара, 
– ҟазароуп. Уи шьҭралагьы ицар ауеит. Ауаа 
руаҩышьа аҿымҭра ацымзароуп.

Есымша аӡырҩра мацара уалагар, акы, 
ицәгьоу уақәшәаӡом, унхоит, – уӡырҩуа, ажәа 
иазҟазоу дҭахаӡом, избанзар аҟазара аҿаҧыц 
дақәшәоит. Аҿаҧыц ацәажәараҟны иумааӡар 
анамуа ыҟоуп.

Иҟоуп ахҵара ауаҩы иҵараҿы, аамҭа 
аҽыҧсахшьақәа ирыцу, – уамырҿаҳароуп, еи-
лукаалароуп, иуҳәалароуп, уцәажәалароуп, 

игәауҭалароуп, ахҵара ауаҩы иҵара, – 
«ҿиароуп».

Ауаҩы дзызхәыцуа аҟны иҟаӡам узлацәажәар 
ҟамло. Иҟоуп ауаа узлацәажәо ишаҧылдо, урҭ 
аахоит хәыцратә мчыла иурҿиоу.

Иқәгылоит азҵаара ирҭаху уи ахәыцшьа, 
ирҭахыму.

Ирҭахызар – қәҿиароуп. Абызшәа зырҿио 
иоуп, – ахәыцраҿ ирҭахыу зырҿиоу!

АУАҨЫ ДАНҲӘАХО 
МА АУАҨЫ АҦСАБАРА 

АНИЦӘЫӠУА

Ажәабжь

Ауаҩы данҳәахо мап рцәикуеит зегьы, 
– ихада.

Иан дзыхшаз, мап лцәикуеит, иаб дзых-
шаз, мап ицәикуеит, иаҳәшьа диҭахым мап 
лицәикуеит, иашьа баша хаҵоуп, дгәакьам иара 
изы, мап ицәикуеит

Ус иҟоу адунеи аҟны анаиааира далагоит, 
ихы ада зегь мап рыцәкуа, хәыцшьала иуаҩра 
ашьақәгылашьала дҳәоуп, имаӡам даанызкыло, 
дзырхәыцуа, дзымҵахырхәо – иҧшьоу.

Аауаҩы ҳәа хәыцратә шьақәгылашьоуп 
– егьырҭ ажәларқәа, егьырҭ амилаҭқәа, егьырҭ 
ауаа, дахьнеилак ибоит ауаа ирзааигәоу мап 
шырцәырымкуа. Излымшо ишицхраауа, аб-
шьҭрақәа реимадара змоу шыҟоу.

Ҭаацәала иаҕьны аҧсы еимадара зцәаҩоу, 
анреи абреи аҳаҭыр ахьамоу, аха иара знык 
иҳәахаз зегь мап рцәызкыз иибо, еиликаауа, 
дарҟәышӡом, ауаа дрылоуп. Дҳәоуп – уаҳа ака-
гьы.

Ҳара ҳалацәажәоит ауаҩы данҳәахо – зегь 
мап анырцәикуа – ихада.

Уажәы ҳалацәажәап, ауаҩы ақалақь дуқәа 
рҿы инхо, ацивилизациа иарҿиоу, аҩнқәа 
рыҩнатәара иахҟьаны, иҟоуп зегьы зцәыӡуа, 
аҧсабареи иареи реигәныҩраҿы.

Ишҧалагои аҧсабареи ауаҩи ремадара аҟны 
ацәыӡра ахшыҩаҿы ашьақәгылашьа.

Ауаҩы иуада дааҩналоит, аҧарда днахан 
инаркны аҧсабара дықәымҧшуа, ма ажәҩан 
даҵамҧшуа, икомпиутер дадтәалоит, ателе-
визор дахәаҧшуеит, ма ихәыцшьала игәаҧхо 
шәҟәык даҧхьоит ауаа рхәыцшьақәа, аепо-
хақәа, ацивилизациақәа, ажәларқәа рҟазшьақәа 
ҭиҵаауеит, дуаҩ хәыцҩуп, дҵарауаҩуп, – аха 
аҧсабареи иареи реимадараҿы зегьы ицәыӡхьеит, 
ҳахәаҧшып уи шыҟоу абас ауп ҳәа. Ус иҟоу 
ауаҩы, уиазҵаар, – иахеи ма ецухеи иаҳәа аиаҵә 
анбеилаҧхоз, еилаџьоуџьоууа ҳәа иџьеишьоит, 
иуҳәеит, аиаҵә дышрыҵамҧшуа. Уи ауаҩы акыҳәа 
ицәыӡит аҧсабара ацәырҵрак, – дахәаҧшӡом, 
даҟәыҵхьеит. Уаҟәыҵзар ахәаҧшра, иумбозар 
ухәыцраҿы ахшыҩаҿы иацәыӡуеит, убас ауаҩы 
ицәыӡуеит амза ахәаҧшрагьы.

Аҧсабараҿ акгьы уахәамҧшуа, игәнумкыло 
уалагар иуцәыӡыр ауеит аҧсабара абараҟны: 
агәынкылашьаҿы, абзиабашьаҿы ашәа уза-
зҳәаӡом, узеигәырҕьаӡом. Иуцәыӡуеит ахәыц-
раҿы, уи қәҿиараӡам, иатәуп – ацәыӡра.



85

Аҧсабара азхьаҧшра зцәаҩаҿ изцәыӡыз уи 
ауаҩы унаидыглан абасеиҧш иҟоу амц иоуҳәар, 
ҳахәаҧшып уи – амц иаанарҧшуа. Иҟалаз уды-
руоу ҳбаҳчаҿы аҧсаатә зегьы нықәынҵәазшәа 
ҵыск ыҟамкәа иҭацәит ҳәа. Уи џьеишьаӡом 
аҧсабара зцәыӡхьоу ауаҩы, иуеиҳәоит аҭакс: 
Санымҩасуа абаҳча сазхьаҧшӡом, аҧсаатә 
рышьҭыбжь саҳаӡом, – сазыӡырҩӡом, урҭ ыҟоу 
иҟаму, са сзы акгьы аҵанакӡом.

Уиала ишьақәургылоит ишицәыӡхьоу аҧса-
бараҿ зыҧсы ҭоу ргәаҭара, рышьҭыбжь.

Ус иҟоу имоуп ихшыҩаҿы ааха. Аҧсабареи 
иареи реимадараҿы  ацәыӡра ала ишьақәгылоит, 
– дагоит ауаҩы иҧсихика аҕаррахь.

Ианицәыӡуа аҧсабареи ауаҩи реимадара, 
иҟәышраӡам, иҕарроуп.

Ҳахәаҧшуазар ауаҩы данҳәоу иара иитәу зегьы 
мап рыцәкны иаҧырҵаз, уара иутәу, ҽаӡәы иитәу 
ирҿиаӡом, ддуоҳатә уаҩны дшьақәгылаӡом, 
уи еиҕьу акгьы ауаҩы иҧигалаӡом, хәыцшьала 
иҳәахаз ихы ада аӡәгьы диҭаххаӡом.

Ауаҩы дҳәахоит хәыцшьала, еилкаара 
лаҟәырала, иҧсы ахьынӡаҭоу дахьнеилакгьы 
дышҳәоу даанхоит.

Аҧсабараҿ аимадара имамкәа хәыцшьала 
ацәыӡра шьақәзыргыло ауаҩы наӡа дузааӡаӡом, 
ахәыҷы дацәухьчар ҟалоит.

Ацивилизациа ус иҟоу ауаа гәанаҭоит, 
иалацәажәоит. Ишьақәдыргылоит  Ауаҩы ҳәа 

адоуҳаҿы хәыцшьала еиҵахоу аӡә иакәны. 
Иҳәахаз акгьы изырҿиаӡом, аҧшӡарагьы 
дацәыӡуеит.

Ақалақь дуқәа рҿы аҧсабара зцәыӡуагьы 
изырҿиаӡом, еиҕьу, ибзиоу, Ауаҩы ицәымӡроуп 
аҧсабара, аимадара дуаҩнатәуеит, дархәыцуеит, 
инарбоит, инаҭоит,  амхра илшозароуп, ицәымӡ-
лароуп аигәныҩра.

Уи азы идырлатәуп ауаҩы дызлауаҩу, 
ашьақәҟьара еиҕьу акгьы шунамҭо. Шәҳәамха-
лан, ауаа, шәхада зегь мап рыцәкны.

Ишәцәымӡлан, ауаа, аҧсабара. Хәыцрала 
дҭамхароуп ахәыцҩы.

Ауаҩы аҳәа деиҧшӡам Аҧсабареи ауаҩи 
реимадара аҟны ацәыӡра шьақәзыргыло 
ҧсихикатә шьақәгылашьала, аӡәгьы игәакьоу, 
мап рцәикӡом, ицәаҩаӡам, имоуп аҧсеимадара, 
дҳәаӡам уаҩратә хәыцшьала, урҭ еиҧшым, 
еиҧымло, уаҩратә хәыцшьоуп. Излеиҧшым 
усоуп, ацәыӡра аҧсабара агәынкылашьаҿы 
ишьақәзыргыло иҧсихикаҿ аҟазаара ҭанархоит.

Ауаҩ ҳәа зхада зегь мап рцәызкуа ацивили-
зациа ахьыҿио ажәларқәа рыҿиараҿы имаҷзар 
ус иҟоу ауаа ажәлар ааха роуӡом, ираҩслоит, 
ирацәаҩызар усеиҧш иҟоу ауаа, иарҿиоит 
уи  аилаҩынтра, аиҿымкаара, аизымхәыцра, 
аизымӡырҩра.

Жәларык адунеиаҿ иҟалаӡом ауаҩы 
иуаҩышьеи ақьиареи шьақәзмыргыло.

Ахәыцшьатә қәҧарагьы ыҟоуп аҧсҭазаараҿы. 
Есымша ацивилизациа ибзиоу ахь арбырра 
аҭахыуп. Зегьы ирымбо, ирзымдыруа аилкаара, 
инымҵәаӡо ашана еиҧшу аҿиара, ахәыцра амҩа 
уи еиқәырхагоуп.

Иҟоуп ахәыцшьа ибзиоу, иҟоуп ицәгьоу.
Ауаҩы ицәымӡлароуп аилкаараҿы ацәгьеи 

абзиеи. Ицәгьоу ахәыцшьатә цәыӡра аӡеибафара 
ушьҭнахыр – иҟалоит, иҟоу закәу ахә зшьо 
даҽаџьоукы. Урҭ еиҕьу аҿы ацивилизациа 
шьақәдыргылоит.

Иҭахаӡом ауаа хәыцшьала.
Аӡәы ицәыӡуеит, егьи иҧшаауеит. Иб-

зиоу ахәыцшьа зыҧшаауа иҧыло деихаҳаҩуп, 
иациҵоит.

АШӘҬ

Ажәабжь

Ажәҩан ииаҵәан, аҵарақәа ашәа рҳәон. 
Адәҳәыҧш иаҵәа шәҭыла иқәҵан.

Адәыкрын шәҭы ахала игылан, адунеи 
иқәҧшуан, иагәаҧхон.

Ахра ибеит, адәыкрын днадгылан иааҿихит, 
иҟалеит ашана – ашәҭ ҧсит, – рҳәеит аҵиаақәа.

Амра нарыхәаҧшит, иҟалаз абеит, иаҳәеит 
ауаҩы аҧсҭазаара даҳуп, ҳаизаҕьӡом. Адәыкрын 
аҭыҧаҿ икашәеит зегьы рҳақ, аҧсра зцәымҕу 
амч. Иҟалеит ашана, – адәҳәыҧш агәҭа аӡыхь 
адгьыл иныҵыҽҽеит. Иаҳәеит аӡы канӡаӡом, 
иҧсӡом ишәыжәла шәанӡышо.

Ахра иҳәеит сара аҧсабара саҳуп, адәыкрын 
наган аӡы иҵыҽҽаз иӡааиршәлеит.

Амшқәа цон, Ахра дааин аӡы ихыршәлаз 
адәыкрын дахәаҧшуан.

Иҟанаҵеит аӡы ашана, – амч иалшеит ашәҭа 
адац хәыҷқәа ылнагеит.

Ахра дгәырҕьеит аҧсра саиааит, аӡы сыцхра-
аит иҳәеит.

Ижыга хәыҷы ала анышә ижын, ашәҭ еиҭеиҳаит. 
Аҧсҭазаара еиқәнархоит адгьыл рҳәеит аҵиаа.

Ахра еиҭеиҳаз адәыкрын аӡыхь наҵеиҭәеит.
Амра нықәҧхеит, адәыкрын ианаҭеит амч, – 

аҧхарра.
– Амчқәа еиқәырхагоуп ауаҩы данқьиоу, – 

иҳәеит Ахра.

АҦҲӘЫЗБА ҦХЫӠЛА 
ХАҴА ДЫШЦАЗ

Ажәабжь

Аҧҳәызба Хьыбла аҧхыӡ лбон. Лҩызцәа 
лыцны, ауаа рацәа дрылсны дцон, 

ирацәаҩын дызлысуаз арҧарцәа, аҿар. Ар-
ҧарцәа акәымжәи акабеи ршәын, зегьы аб-
зиабара амцеиҧш ирныҧшуан, игәыкқәан, 
иқьынцыцқәан.

Аҧҳәызба ҧхыӡла иџьалшьон, илныруан шаҟа 
иҧшӡаз урҭ аҧсуа ҷкәынцәа. Дахьрыхәаҧшуаз 
зегьы лара илгәаҧхон.

Аҧхыӡ лбон аҧҳәызба: аҧсыуа ҷкәынак, 
акәымжәи акабеи зшәыз даалыхьӡеит, игәы зе-
гьы бзиабарала еисуан, хәлыбзиа, аҧҳәызба, са 
быстәхоит иҳәеит, длеихырхәеит, нас дааиасын 
лӡамҩа днагәӡит.

Аҧҳәызба ҧхыӡла дылгәаҧхеит аҧсуа ҷкәын, 
иалҳәеит суццоит хаҵа ҳәа.

Иҟалеит ашана: раҧхьаҟа иаацәырҵит жәа-
ҩык аӡҕабцәа қәыҧшқәа. Урҭ ҩнагылан ахан 
хьыҵәцара. Инаган инықәдыргылеит ателефон 
арҧыси аҧҳәызбеи уиала ирыдныҳәаларц. Уи 
ателефон ҳамҭас дара ирырҭеит.

Иалагеит аҭел асра зегьы аӡҕаб лан, лаб, 
лашьа, ҭелла хаҵа дахьцаз лыдырныҳәалон.

Лара дгәырҕьон ус дааҿыхеит, аҧҳәызба 
бзиа илбоз аҧсуа ҷкәын аҧхыӡаҿ даанхе-
ит, дахьылгәыӡыз ҧхаӡа лӡамҩа иааныруан. 
Илҭахын уи ашана ҟаларц. Лабҿаба иҟалеит 
ашана дшазыҧшӡамыз, лаҧхьа иқәгылаз астолаҿ 
лтелефон абжьы аагеит бзиа илбоз аҷкәын 
қьынцыц илеиҳәеит:

– Шьыжьбзиа, Хьыбла, бзиа бызбоит, хаҵа 
бсыцца ҳәа.

Хьыбла дгәырҕьан дыччеит, сақәшаҳаҭуп ҳәа 
иалҳәеит.

АМЦ УМҲӘАЛАН

Ажәабжь

Иудыруама ашана амц уҳәар ишыҟалоу. 
Аҩнашә алымҳа аиуеит, аха уи убаӡом, 

уи иадыруеит амц шуҳәаз. Угәырҕьан уччар, 
– уан лыҧсы алымҳақәа кьацәхоит, аха уи уара 
иубаӡом.

Амц ахаан иумҳәозар уҩыза ӡҕаб бзиа, бзиа 
улбоит, аха уигь уара иубаӡом – уигь шаноуп – 
акгьы ахьумбо иҟало, аха зегь рҽырыҧсахуеит.

Амц умҳәалан, ахәыҷы, уандухалакгьы 
усҟан уақәшәоит ашана, еиҭах адунеиаҿ иужьаз 
дҟалаӡом, – издыруада уи ашәҭқәа ирдыруеит, 
амра иадыруеит, уҩызцәа ирдыруеит, уҟалоит 
ауаҩ иаша уакәны, уи бзиоуп.

Амц зҳәо есымша алаҕырӡ еиҧш ақәа 
ихьыкәкәоит, дыҧшӡаӡам, илақәа қьиаӡам.

Амц зымҳәо ахәыҷы, ма ауаҩы наӡа, – илакҭа 
лашоуп.

Амра еиҧш иҧханы илашоит, уигь уара 
иубаӡом, имаӡоуп.

Ақьиара закәу удыруоу уара, – уи амаӡа 
аблақәа лашоуп,  амц умҳәозароуп. Уаб бзиа уз-
боит ҳәа аниоуҳәо ақьиара аҽаӡоит уаб иҧсаҟны, 

уаб иҧсы инапы надикылоит – уара урҭ убаӡом, 
имаӡоуп, аха иқьиароуп.

Шаҟа ирацәоузеи амаӡақәа, ирацәоуп 
иузымҧхьаӡартә. Бзиа бызбоит ҳәа уан 
ианлоуҳәо – амра гәырҕьан иччоит, аха уи уара 
иубаӡом, имаӡоуп. Ацәгьа ҟоуҵар – имаӡахаӡом, 
иаргамахоит, зегьы иреицәоуп  ацәгьа, уи маӡа 
аҵаӡам, иааугәыдҳалоит.

АЛАКӘ ЕИМАА

(Алакә)

Манча ҿыц ҧҳәыс дигеит. Иалса лыхьӡын 
иҧҳәыс.

Ҽнак ақыҭаҿ иахьынхоз аҟынтә ақалақь ахь 
еиццеит.

Ақалақь аҟны Иалса лхаҵа иалҳәеит, – уааи 
абыржә ҳашқәыҧшқәоу ҳпатреҭ еицҭаҳхып.

Манча иҳәеит шәышықәса анысхыҵлак спат-
реҭ ашана изеиҧшхом.

Иалсеи Манчеи апатреҭ ҭырхит апальма 
иаҵагыланы, рышьҭахьҟа алымқәа рсаса еихҳәа 
аӡы рыҭҟьон

Аҧсабараҿ еилагьежьрак ҟалеит, алымқәа 
игылаз рышьҭыбжь еиқәырго, аҟәраан ҿыжуа 
ирхалеит, ааигәа ишьҭаз амшын ахықәаҿ аҷныш 
еилаҧыруаз рахьтә ҷнышк абжьы игәыҭшьаагаха 
иарго иалагеит.

Иалса илныруан аҧсабараҿ аҧсаатә акы шдыр-
ҿиаз, урҭ ирдыруан арҭ аҩыџьа ирлахьынҵахоз. 
Иалса лцәа дынҭӡыӡааит – Манча акгьы ицәа 
иаламшәеит.

Апатреҭҭыхҩы рпатреҭ ҭихит.
Аамҭа анца ақыҭаҿ Иалсеи Манчеи ақьаад 

иагәылаҵаны апатреҭқәа рзааит аҩны.

Апатреҭ дахәаҧшит Манча, даалафит 
схыҧҷаҷар шыҧшӡоу асахьа сымоуп, иҭыхлатәуп 
ҳаамҭа ыҟанаҵ, ҳанажәлак ашанеиҧш ҳна-
хәаҧшлап иҳәеит. Иалса иџьалшьеит акы, ари 
закәи ҳәа дҵааит ара зсахьа ҭыҵыз схаҵеи сареи  
ҳабжьара.

Манча дгәааит иҧҳәыс акы лбазшәа дахь-
цәажәаз, лнапы днасын илкыз апатреҭ на-
лымпыҵшәеит. Иалса иаашьҭылхит. Манча 
дналаҩсны дцеит.

Иалса илбеит алакә еимаа асахьа шҭыҵыз, 
измаанозеи, иџьалшьеит.

Усҟан аҳауа лахәыҭхәыҭит, иланаҳәеит алакә 
еимаа лхаҵеи лареи рлахьынҵа шҭоу, уи закә 
лахьынҵоу шмаӡоу, уи аимаа аҩныҵҟа иҭоуп.

– Сара ибасҳәоит алакә еимаа иаҳәо, – аҳәеит 
аҧша, аха макьана иаргамахар ҟалом.

Ицеит аамҭа. Иалса илҵәахит апатреҭ. Иааит 
ааҧынра, аҧсабара шәҭит. Манча игәы раҳаҭны 
амхы леиҵеит.

Иалса еиҭах дақәшәеит ашана – аҧш 
ыҵыҳәҳә ианхала, игәалҭеит алакә еимаа аса-
хьа, уи убысҟак идуун, мышкы иурашәаша аҧш 
ықәиааит.

Ихәыҭхәыҭит еиҭах аҧша, еиҭах ибасҳәар ҟа-
лаӡом ауаҩы илахьынҵа анцәа ианишо дзықәшәо 
маӡазарц азишеит, аха иббоу, базхәыцла.

Манча акгьы иалымҳәаӡеит, уи дҭынчын, 
уажәы Иалса дгылан аҧшҭра далаҧшуан лгәы 

ҭынчмызт, Алакә еимаа хаз амхы драшәеит, 
аџьықәреи иҭиааз ҧсылахеит. Иҭаргалеит Иал-
сеи Манчеи, аҧш ҭагалан иныҵаба ицеит алакә 
еимаа уаҳа адгьылаҿы асахьа аанымхеит уи 
ашьҭахь иҟалеит аибашьра. Манча аибашьра 
дцеит, хабарда дыӡит.

Иалса лхала аҩны дааххалеит, аруаа 
лџьықәреи аца иҭганы иргеит.

Аҧша иаҳәеит блахьынҵа алакә еимаа 
иаҳәеит иҟалоз.

Амаалықьцәа еилаҧрит. Иалса иларҳәеит 
алакә еимаа аҳауаҿ ишаанхо, знык Иалса ианы-
лба нахыс ишмыӡуа. Иалса дхәыцуан уи амаӡа 
сразҟоуп, шьҭа бзиарас сзықәшәозеи, сақәшәеит 
ацәгьа. Иалса алакә еимаа аҳауа аҟынтәи ашәа 
лзаҳәон. Иҟоуп ауаа, быҟоуп баргьы Иалса, 
бынасыҧ ауаа роуп, бзиа бырбар, еиҭах ибоуеит 
ашана, даҽа гәырҕьарак.

Иалса иџьалшьеит алакә еимаа ахьмыӡыз.
– Сара аҟазаара амаӡа сашеит, – аҳәеит алакә 

еимаа, – блахьынҵа сара сатәуп. Ишәаҳәон 
абас. Иҟоуп ацәымҕра, аха иҟоуп абзиабара. 
Иааҭынчрахеит. Иалса илдыруан, аус шылуа, 
амла дшамгоз, аха аӡәгьы уажәшьҭа бзиа дыз-
бом, – лҳәеит.

Алакә еимаа ашәа ацырҳәо иалагеит 
амаалықьцәа.

Ауаа рыбзиабара иҭамбаӡоу мшынуп рҳәон.
Алакә еимаа ашәаҳәара иаҟәыҵит, 

амаалықьцәагь ааиҧхьыттеит. Иааҭынчрахеит 
знык, нас алакә еимаа Иалса иналацәажәеит, 
– сара заа избоит иҟалаша аҧсаатә рҿыжуа 
быпатреҭаҿ ссахьа ҭысхит, нас ссахьа ббеит 
амхаҟны, сара зқьы шықәса зхыҵуа ҧсуп, сыҧсы 
иалшоит ашанақәа рыла ауаҩы иблаҿ ацәырҵра, 
шьҭа сыббаӡом аҳауаҿ сҟалоит аҳәеит аҧсы. 
Илакә еимааз.

Наҭела Решь–иҧҳа
Бган–ҧҳа,

далгеит Аҧснытәи ахәнткарратә  аунивер-
ситет афилологиатә ҟәша. Акраамҭа аус луан 
ахәыҷтә баҳчаҿы аазаҩыс, ашкол аҿы али-
тература арҵаҩыс. Иҭлыжьхьеит х-шәҟәык:  
«Абрансы», «Аҷкәын шәаҳәаҩы», «Акаҧкаҧ 
ҽырбеи уи аҧа Гәшәиу-Гәшәиу», алитературатә 
лакәқәеи ажәабжьқәеи ахәыҷқәа рзы.

Наҭела Бган–ҧҳа лышәҟәы «Иалкаау»,  еид-
накылоит  ахәыҷқәа ирызку, алитературатә 

лакәқәеи ажәабжьқәеи. Урҭ иаадырҧшуеит 
ахәыҷқәеи, аҧсаатәқәеи, аҧстәқәеи реизыҟа-
заашьақәа. Иаарҧшуп адоуҳатә цәанырра 
ҟаимаҭқәа, аҧсабареи, ауаҩи реизыҟазаашьа, 
ҳазну адгьыл адунеи иқәу зегьы ирзеиҧшу 
ҩнны ишыҟоу, араҟа зегьы еилыбакаарала еи-
цынхар шакәу.

Арҭ алакәқәа, илахҿыху, еигәрҕьахәу, иҵоуроу 
аҧсҭазаара цкьа уагәыладырҧшуеит, аҧхьаҩ 
гәаартыла иацәажәоит. Аҧҵамҭақәа ҩуп ила-
су, имариоу бызшәала. Ирызкуп аиҵбыратәи, 
абжьаратәи ашколқәра иаҵанакәа ахәыҷқәа. 

Ақалақь Ткәарчал

Акультуратә хан – Ткәарчал

Саб – Решь Саат-ипа Бганба

Сан – Шьашьа Ноча-ипҳа Гогәуа

Стаацәа

Саҳәшьа – Лиана Саҳәшьа – Етери

Саҳәшьа – Ламара Саҳәшьа – Тина

Сашьа – Слава

Сашьа – Витали

Сышколтә шықәсқәа

Наҭела Решь – иҧҳа
Бган – ҧҳа

